
Енвер Ажьиба

                           

АмҩЕиԤшьырҭА
Ажәеинраалақәа

Аԥҳәынҭшәҟәҭыжьырҭа
Аҟәа 2012

АмҩЕиԤшьырҭА



ББК  84 (5Абх) 6-5
          А 38

Енвер ажьиба.  амҩеиԥшьырҭа.Ажәеинраалақәа.  
Аԥҳәынҭшәҟәҭыжьырҭа,  Аҟәа 2012.  – 184 д.

© Енвер Ажьиба, 2012



Абри сышъйъы изыскуеит, 

 абдура иацу анасы8  агьама хаа 

сзыркыз, сма0а, 

 Дана0 Ба0ал-и8а Щашыг





                                
            

Аԥхьажәа

Апоет Енвер Ажьиба шықәсылагьы, ихатә ԥышәа­
лагьы, баҩхатәралагьы иахьа дҭагылоуп ирҿиаратә 
хьаа гәыҵхақәа иаҳа исахьаркны, иаҳа игәылҭәааны 
иани ҳәаша аамҭа. Аԥсуа ԥхьаҩцәа агәра ргеижьҭеи 
ак рааҵуеит уи идоуҳатә гәаҵаҿы цәыкәбар­цәыкәбар 
ишеизо, нас нкылашьак амамкәа аҽшҿынанахо ипоезиа 
аӡыхь цқьа. Ҳакритикцәа рыхә ҳаракны иршьахьеит иа­
жәеинраалақәа, ипоемақәа, ипрозатә рҿиамҭақәа, иеи­
ҭагамҭақәа. Уи апоезиаҿгьы, апрозаҿгьы деицнеибаго­
ит, ииҳәаша рацәаны имоуп, аҳәашьагьы дақәшәоит.

Енвер Ажьиба ихьӡ ҳаамҭазтәи аԥсуа литература 
амаҵ азызуа арҿиаҩцәа рыгәҭаҵәҟьа игылоуп, ихатә 
цәаҩа ҷыда имоуп, иԥсҭазааратә ԥышәа беиа даргәа­
ҭеи уеит. Иреиаратә усураҿы «аԥсыцәгьара» ааирԥш­
уам, аха дагь шьшьы лаҳам, зхы икыз идоуҳатә маҭа ԥкаа­
ԥкаауа, ҳаҭыр ақәҵаны анагара даҿуп. Апоет зегь реиҳа 
имаурҽхәаша ҟазшьаны имоуп ихы дахьамеиҽырбо, ажәа 
ҭлаԥҟақәа, ажәа гәаҩақәа рхархәара ихы ахьацәихьчо. 

Бзанҵык дашьҭамлац иажәеинраалақәа дрыҵаҳәҳәаны, 
иаԥхьа иргыланы ргара, рӡыргара.

Аҵыхәтәантәи аамҭазы ацәыҵаҟәындҟәындратә 
ҟаз шьа аазхәаз ажәеинраалақәа рацәахеит, урҭ злеи­
барку ахымкыхтә ажәа лыԥшаахқәа аԥхьаҩ игәы хдыр­
ҷоит, «иссируп», «ихазыноуп» ҳәа, азеиԥш хәшьа ра ри­
ҭоит, аха адырҩаҽны уиазҵаар цәаҳәакгьы игәа ла ­
шәом, ааԥынтәи аԥхыӡ лаҟәланда далоуп. Ан цәа иџь­
шьа ны, абарҭ реиԥш иҟоу «агәыҿкаагатә жәаԥшқа рах­
қәа» дырцәыхьчоуп, иҟәыблаауп ҳзыхцәажәо апоет. Уи 
ипоезиатә цәаҳәақәа заҵааира реидара хьанҭахоит, 
иҵаула хоит, рымҽхак дырҭбаауеит. Иаҳҳәаз ажәақәа 
рыр ҵабыргразы хара ицатәӡам. Ҳнагәылаԥшып аԥхьаҩ 
иахь амҩа иқәу иажәеинраалақәа реизга ҿыц «Амҩеи­
ԥшьыр ҭа». Ашәҟәы ахьӡ ахаҭаҵәҟьа иаҵубааша маҷым­
кәа иҟоуп. Апоет дышшапаӡа амҩа ду даныланы дцаӡом. 
Амҩеиԥшьырҭаҿы иибо­иаҳауа зегьы еидихәыцлоит, 
илаԥшҳәаа иҵигоит, ипоезиатә дунеихәаԥшрала ахә­
шьа ра риҭоит. Иазгәаҭазар ахәҭоуп даҽакгьы: аизга 
ҿыц аҟны иубарҭоуп апоет ибызшәа иаҳа дшацклаԥшуа, 
ирифматә еиҿкаашьа иаҳа ишбеиахаз, иааидкыланы 
ите матика акырӡа ишыҭбаахаз.

«Иамкыц ацәашьы» ахьӡуп аизга ҿыц иагәылало иа­
жәеинраала ҿыцқәа руак:

Слаԥшықәҵаны самоуп иамкыц цәашьык, 
Исхашәышәуа имҩасуеит иҭымҟьац уа хык.

Аԥсҭазаара схыччарц абас ианаҿу, 
Иадыруамашь, рыцҳа, аҭакс са сызҿу.

Схаҭа – сара ахымҩас, аанкылашьа змам,
Схаҭа – ацәашьы лаша, кьаҭарак зықәӡам.
Сыршәара ауазҭгьы абасҵәҟьа имарианы,
Сырбахьазаарын егараан агәыҭҟьа саганы. 

Слаԥшықәҵаны самаз иамкыц цәашьык, 
Исхашәышәуа имҩаслааит иҭымҟьац уа хык. 
Аԥсра цәыршәага сацәшәартә са скәадам, 
Ԥсҿыхгас исымоуп са сашәақәа иҳәам.

Енвер Ажьиба иҳәам иашәақәа аԥхьаҩцәа ираҳартә 
аҟаҵараҿы ахатә ҭыԥ ааннакылоит аизга ҿыц «Амҩеи­
ԥшьырҭа». Уи аҭыҵра ҳамҭа шьахәны иҟалоит апоезиа 
бзиа избо зегьы рзы.

Рауль Лашәриа

С А ш ә А қ ә А р ҿ  С ы ҟ о У п  С А рА

Саныҟам, ҽа дунеик санатәхо,
Сцашам сышьҭа­мҭа нырӡны.
Сырбоит са сызбарц зҭаххо,
Сашәақәарҿ, сҟамлац уа сыӡны.

Сеизгоуп урҭ ргәаҵа уҭаԥшыр,
Сгәеисра уброуп иахьуныруа.
Иауазма уажәраанӡа сымблыр,
Егьараан ашахеиԥш са сыруан.

Хыцҵас сырххан, сырххацәан,
Снаҿҟьаргьы аҵәҟьара сазнеиуан.
Зны сааигәацәан – схарацәан,
Хьаҳә­хьачарак зламыз среиуан.

Са сашәақәа срыман сышьҭԥаа,
Аиаша – маҭәан са сзы имхоз.
Исҭахыз здыруан еилкаа.
Ишьҭысхуамызт сымчқәа зқәымхоз.

Ариаҟара зсымеи ҳәатәыс,
Ириашатәу уск са исыцрымшәеит.
Сраӡан, ираӡан сара сус.
Ихьанҭазаргьы аԥсҭазаара сгәы ахымшәеит.

Саныҟам, ҽа дунеик санатәхо,
Араҟа сааԥсеит ауп, ԥсшьара
Сцоит. Сҟашәымҵан сырххатәхо,
шәагәылаԥш сашәақәа ргара.



А ж ъ е и н р А А л А : ъ А

А м ҩ Е и Ԥ ш ь ы р ҭА

Амҩеиԥшьырҭа – слахьынҵамҩа,
Санунгылаз – уи анбыкәу?
иалсхит усҟан сара сымҩа,
Уи аахыс уи амҩа сықәуп.

исыздыруам, ахԥа инсыжьыз,
руак санылазҭгьы сахьцашаз.
исыҵагыламызт рашьи гәыжьи,
Са сынҽыжәланы сызгашаз.

Сшьамхы сақәгәыӷит саннеихоз,
Зны схыԥ-хыԥит, зны саанҿасит.
Нас џьоук сывҟьҟьон,
Зышьҭахь сеихоз,
Са сызвысуаз ганла срывсит.

Аӡәгьы имҩа дацәсмырҟьалеит.
инцәыҵаххуаз сизысаԥыџьын.
Смышьҭабзиан аӡә иашҭа сҭалеит,
Аԥҳәызба ԥшӡа слылаԥыџьын.

Арԥыс инарха сагәамчын,
Насыԥшараан – сиразҟын.
Абзиабара – сара исымчын,
Са сыла аҩсҭаа илаԥш ҟын.

Уажәшьҭа сықәрабжа сахысит.
Сҭышәынтәалеит, маҷк сызҳаит.
Аламгәаҵәҟьа шәынтә са сҭысит,
Аҩызцәа, ақәлацәа сырҳаит.

Амҩеиԥшьырҭа – алахьынҵамҩа,
Сазыхынҳәит сара еиҭа.
исныҳәаларц ауаа рымҩа,
Ауаа рымҩа – ргәыӷырҭа.

и С х ы Ԥ рА А х ь о У А ш ы қ ә С қ ә А

исхыԥраахьоу ашықәсқәа ԥсаатәшәа,
иқәтәоуп сылаԥшҳәаа аанда.
Срыхәаԥшуеит урҭ сара лакәшәа,
Сгәы иҭаскуа сабаҟоу – срыхьӡанда.

ииасыз цеит, унызхьынҳало,
ҭәыцҵәҟьак аанмыжь иахьазы.
рсахьоуп сыԥсҭазаара ианхало,
Са ссахьоуп ирныху шьҭазы.

иԥҵәеит иҳабжьаз арахәыцқәа,
Са сеиԥш урҭгьы ажәызар ҟалап.
исхаразар, сҿараамҭаз сымхәыцкәа,
иутәымыз зухьан, шьҭа изгалап

Еидаран сызҵоу сара сымшқәа,
иласхарцаз сымчқәа аныхьчатәыз,
Схынҳәуамызт аԥареиԥш инымхкәа,
исзымҵәахт, аамҭала ианҵәахтәыз.

исхыԥраахьоу ашықәсқәа ԥсаатәшәа,
иқәтәоуп сылаԥшҳәаа аанда.
исцәыӡхьоу реизгашьа сақәшәом,
исымоугьы насхыԥраа имцандаз…

А Ӡ ы Н  м ш қ ә А

Аҿаҩҳәа иԥҵәеит арасамахә,
Асышәаб азышьҭымхызт уаҳа.
Абжьы наҿаӷызит абахә,
Аԥсабара шыцәаз инҭаҳан.

Аӡын ҵхы ҿыхеит ашамҭаз,
иашәуп ауапа шкәакәа рысны.
Ашамҭаз, аԥхыӡқәа рҭахамҭаз,
Аҵлақәа гылоуп рцәа дысны.

Са соуп иацәымшәо уажә ахьҭа,
Суаџьаҟаҿ сымҿымца былуеит.
шьапышьҭак анымлаӡацт сашҭа,
ҩынтәыршырагьы 
  еимхәыцха исзыԥшуеит.

инҭасҭәан сақәныҳәт ашара,
исныҳәеит ацәа акәа хаа иҭоу.
Сшәақь шьҭыхны шьҭа сцароуп аккарахь,
Сла хәдышгьы ишнаҵҟьара итәоуп.

Кәатак, цаблыкьк – узеихсыша,
Аӡынраз Ажәеиԥшь ҳаиқәиршәоит.
Среиуаӡам ахаангьы згәы мҭәыша,
Санаалоит, амаҷ сызсырхоит.

Аӡын мшқәа, ақыҭа, ахаҵа,
Аԥсҭазаара ахьҭеиԥш ианҿацоу,
инҭыҵгоу абџьар са саҵоуп,
Схысбжьеиԥш сҵаруп са сахьцо.

УА х Ат ә и  А С А х ь А қ ә А

Сара сакәушәа 
Амш ҿырпны инызхыз,
хәылԥ шәаԥшь сҽагәылаҳәа 
Стәоуп са сҽырҭынч.
Зқыцә аанкыла 
Уахатәи асахьақәа ҭызхыз,
Убри иоуп аҟазаҵәҟьа, 
иазышәаҳәаз зџьынџь.

Аԥсабара уҳәеит ҳәа,
Ааԥсарак аныԥшуама,
Дырдхак иахагьежьуа, 
мбатәуп изыхьӡо.
Еиҟароуп зегь ара – 
иажәума, иқәыԥшума,
иааидкылан 
Урҭ ажәҩан аблоуп изҭаӡо.

иааԥшуеит нахьхьи ашьхантә 
Доуҳамчык аҽыҳарак,
ицҳаражәҳәаҩу арҩашқәа 
Акаршәраҿ рыԥсы ршьоит.
Уахгьы-ҽынгьы амшыноуп 
изқәашьу еиҭа ҿыхарак,

Алаԥшҳәаа иацәымӡыз 
Ӷбак ацәаара цәҟәаншьоит.

ицәҟәаншьоуп слаԥшҭаӡара, 
иҵәаху уажә ак ыҟам,
Са схаҭа саниз еиԥш 
иаартушәа зегь збоит.
Арҭ асахьақәа ныжьны 
Сызцом уаха аҩныҟа,
Схаҭа сыҵхмҩасны 
Уаҵә ашара сахьӡоит.

Сара сакәушәа 
Амш ҿырпны инызхыз,
хәылԥ шәаԥшь сҽагәылаҳәа 
Стәоуп са сҽырҭынч.
Зқыцә аанкыла 
Уахатәи асахьақәа ҭызхыз,
Убри иоуп аҟазаҵәҟьа, 
иазышәаҳәаз зџьынџь.

А ж ә А р х ә м А р рА

иаасыртит снысымҩа абӷьыцқәа,
Уаанӡа урҭ раартра сацәшәон.
избом ирҭакны џьара хыцқәак,
Даҟьақәак, ма сахьақәак еилшәо.

имариамзаргьы 
Сызнысхьоу амҩахәасҭақәа,
Сышьҭақәа ццышәым, иблым.
Саарнымшәеит исзышьҭаз ашәахәасҭақәа,
Анцәа иџьшьоуп, саамҭаз сахьхәым.

шьҭа ажәра ашҭахь исзаарту,
Сгарыгаҽо сҭалом агәашә.
Саниап ҳәа сыҟоуп уа гәаартрак,
иҵҩаартәгьы иҟам са сԥашә.

Еихыршәшәо срылоуп абӷьыцқәа,
Снысымҩа, са схала иџьашьо.
иаартым, иаркым уа ахыцқәа,
Ҵәахтәы сымам иахьазы иҟәыншьо.

Абри акәзар аԥсҭазаара захьӡугьы.
Ашәытарақәа сынӷӷала иахьысным.
издыруеит аӡы изжәуа закә ӡугьы,
Сбысҭа ҿахрагь хьшәашәам, ицам…

А ш ь ы ж ь  С ҿ ы х Е и т…

Ашьыжь сҿыхеит скараха,
иаха шаанӡа сыцәамызшәа.
Аҵх лашә дагәа схарахан,
Агызмалцәа срылазшәа.

Аԥсаа рашәа иацҿыхаз,
Ашьыжь шара сҽаласԥеит.
Амра ҿыха иҩаҵхахаз,
Ашәшьы исықәыз аԥсаҟьеит.

маҷӡак акәын исҭахыз,
Слакҭа ԥхаррак ныҵаларц.
Сгәы заҵәык ауп имлаҳәыз,
ҩыҵа ԥхаррак сыҵамхарц.

Сгәы дырхаҵоит ашьхақәа,
Амҩахәасҭақәа сзылыргоит.
иаҵәа ԥшшәыла аҵлақәа,
рҽеилаҳәа аҩны сдәылыргоит.

Сцоит иахьжәыло арҩашқәа,
хаҳәи-мақьеи срыцырхлап.
исхаԥыруа ажәҩашқәа,
рымаӡақәа рыҵысхлап.

имариоума шә-ԥышәарак,
Зегьы рахысра зныкҟьара.
иблуп цәашьык сышәара,
Еиҭасыцларц саҟара.

Аԥсаа рашәа иацҿыхаз,
Ашьыжь шара сҽаласԥеит.

Амра ҿыха иҩаҵхахаз,
Ашәшьы исықәыз аԥсаҟьеит.

У и и т  АҴ Е и !

 Смаҭа Данаҭ Ҳашыг изкны

Уиит аҵеи! 
Аԥсны аҵеира иацлеит!
Аԥсуак ибжьы ҵар еиҭагахт Аԥсны.
Саргьы сышықәсқәа рҿыцуа сыҷкәынха снауцлеит,
Сҿыхазшәоуп схы шызбо, сшықәыз сыԥсны.

иаасышьклаԥало исышьҭоу ажәра шьҭа аха змада,
Амаҭара, еиҭамаҭара – аԥсҭазаара саҭоуп.
иаасхалашаз аеҵәа сымбацзаргьы иахьада,
Уи аеҵәақәа ишреиӷьу здыруа са соуп.

исаҳауеит ашәахаак, ашәышықәсақәа иргәылҟьо,
Уи ашәа смыршәарцаз сӡырҩуеит ҭынч стәаны.
Ԥсра шсықәым здырхьан  ахымҩасқәа ансылҟьоз,
Сыдгьыл адоуҳамч сакымзи сҳаракны.

Уиит сара смаҭа! Сыблаҷыц хаара!
Уаԥхьаҟа ԥсҭазаарак – сгәы акәицқәа злаԥсоу.
мышкызны унсыжьыр ихьааумган са сымаара,
иҳамбац дунеикахьынтә сухылаԥшларц сыхәҭоуп.

изҳәада абду дажәуп, ма дыҷкәыноуп ҳәа,
Абду иоуп иҭакәашо абдуцәа раҳҭынра.
Ақәрақәа иреиӷьу ақәра хаа иҽылаҳәа,
Адунеи днагәылалоит изымбо игәазхара.

Б З и А Б А р о У п  и ҟ о У

Сыбзиабара ыҟоу, ицоу? –
Сызҵаарақәа зҵаарак нарыцлахт.
Сыннажьызшәа збоит, исыршәоу,
Сыннажьит – ииашаны срыцҳахт.

Гәырҵас икашәазшәа сыԥшаауа,
Сшашьҭоу сыҩны акәакьқәа еимыздоит.
ишԥаҟоу, мшәан, ицо зны иаауа,
игәыхьны, ихыхьны исхызгоит.

Ҷкәынроуп, афасааит, зегь зылшо,
хьаа-баада зымҵәыжәҩақәа еиҵыху.
Сықәхацәеит сымшқәа еихшо,
Абзиабароуп уажәыҵәҟьа исыгәҭыхоу.

ж ә Е и Н рА А л А л А и ҭ ә У п
А Ԥ С А Б А рА

жәеинраалала иҭәуп аԥсабара,
Уазыӡырҩла ҭынч утәаны.

ҿааихак аамуцт Џыџа икәара,
Сызхыслоз мышк хынтә еимданы.

иҭан уаҟа аԥсыӡ рацәа хкыла,
Сырцәыҵан аԥаҩқәа сҽыхтны.
Амаҭ ҭызгон иагараан напыла,
Аԥсыӡ ахаҭыԥан, икны.

Уи аахыс иҵӡозеи са сықәра,
исыхо сазгом уажәшьҭа уахь.
иҵәырҵәыруеит саамҭагьы асыпреиԥш,
исыгәҭыхоу рацәоуп сара арахь.

мцамырцәа – уаҵә ахәа сыҽҳәахаанӡа,
иахьа аԥсҭазаара снапы аларԥс искуп.
иахьрыԥстәарҭоу абырги ақәрахьымӡеи,
мҩахәасҭак аҽырлашә исзыԥшуп.

Аха уаанӡа,
Аҵх лашәи ашареи,
рыбжьара ацҳаражәҳәаҩ – апоет.
жәеинраалала иҭәу аԥсабара,
Саԥыларц сеибга-зҩыда исыршеит.

С Ӡ ы х ь

Салоуп мца шырак,
Сыхьшәашәахом, сбылуам.

Сышықәсқәагьы рӷьырак,
Сԥырҵхьеит, ихынҳәуам.

жәҩанаҿ амра шҽыжәыц,
иҽыжәуп, иааԥсаӡом.
Сцыха ӡыхь исзымжәыц,
Ахаангьы иҭабаӡом.

Сара сеиԥш ушьҭангьы,
иаҿыхәап иагаҩы.
Сыԥсыгага уа ижәбаргьы,
шәацәымшәан, са суаҩын.

Салоуп мца шырак,
Сыхьшәашәахом, сбылуам.
Сышықәсқәа рӷьырак,
Сԥырҵзаргьы сажәуам.

С ҿ А рА А м ҭА

Сзыхынҳәӡом сара сҿара ашҟа,
Схәыҷра адәеиужьгьы ҭшәахеит.
искәадырлоз зынтәи «срашьқәа»,
ибаахьеит, ма ибылхьеит.

Саб иҵәеихаҳақәа абаҟоу,
иҵҟаа ашықәсқәа иргахьеит.

Уажә сахьааило даҽа ҩныҟоуп,
Сангьы дмаҷым, дышлахьеит.

Зны ихыдаз схәыҷра аԥшалас,
ишԥасԥырҵи агәыхь сарго.
Сан лбысҭа ашәса иалаз,
Сзымхо сыҟоуп, «сымлаго».

Аҳаҟьа иқәыркәашо аԥхныга,
Аџьыка лхуазма, ма арыц,
иаҳзыҟалазшәа иԥсымышьҭыган,
ма еиҩнаҵәозшәа ҳамгәа ахәыц,

Ҳбысҭа сақәа кны ҳаалыкәшон,
Ԥшьҩык аишьцәа ҳалзыԥшуа.
лыхтәы дшалгаз аҳаҟьа ҳақәлон,
Ацәынха еизаагон абысҭа ахьшьуа.

ма ишԥахааз уи агьама,
иарбан иацназго иахьа.
Уаҩықәрабжак, зегь ниас ицама.
ҿыц сышьҭрақәлондаз ҩаԥхьа.

Аха сзыхынҳәӡом сҿара ашҟа,
Схәыҷра адәеиужьгьы ҭшәахеит.
Ахьаԥшха сырҭом сымш еивасқәа,
Схарахеит, шьҭа схарахеит.

А Ԥ С ҭА З А А рА С А х ь А ц У

Аԥсҭазаара сахьацу сҟәыннашьоит,
исхыччошәа збоит уаҳа исмеигӡа.
Сышықәсқәа салҵас иаршьшьоит,
иауҵәҟьом иаасԥылартә рҽеихьгӡа.

Саргьы салҵызшәа даук ишьа,
Сыӡрыжәушәа Аинар-жьи ижьаҳәала,
Саанҿасырц сгәы иҭам, сҟазшьа
Сыԥсахыртә сԥахым сеиқәҳәала.

Ҳаибарххоит аԥсҭазаареи сареи,
Уаҩықәрак анҵәамҭа еимаҳкуеит.
Ҳрыбжьагылоуп ажәреи аҿареи,
имыцәарц ҳамцахә ааиҿаҳкуеит.

Ҳааиуеит.
Аӡә дыԥсым, аӡә дҭахам,
Доусы ҳамчқәа рымҵәыжәҩа ҳаҽныҵак.
Бынҽацәқәаҵас ҳтәыҩақәа еилахам,
Ҳзеидымҵуа ҳшыҵоугьы ҩыҵак.

Аԥсҿыхҩы илԥха – зегьы-зегь ирыцку,
Амаршәа акышьа ҳақәшәаанӡа абасоуп.
… Дызбоит абырг цқьа, аныҳәара зку,
илаԥш санбалаанӡа иара силабашьоуп.

Б С А х ь А С ы З ҭ ы х УА м  А ж ә А л А

Бсахьа сызҭыхуам ажәала,
Ақыцәгьы иазҭыхуам, мамоу.
Бцәуп бара аҟаза инапала,
игьама збоит изеиԥшроу.

игәы алаҟан усҟан ҳәарада,
Банаԥиҵоз, ҳимшаҭеит аӡәгьы.
Бымҩахыҵырц избыдимҵеи сышҟа,
Еилагомызт усҟан сыхгьы.

Сара,  апоет згәы зымпыҵԥраау,
Бызбаанӡа исыман насыԥ.
Сыздыруам уи аҟаза са дсыцхраау,
ма сишьуоу лаԥшхаарак насыҭ.

Сбыҳәоит, бысԥымлалан уаҳа,
иара усгьы схьаақәа рацәоуп.
Бысхыԥсаанӡа сзыцәом сраҳаҭны,
Сыцәаргьы исыԥхыӡу ба боуп.

игәы алаҟан хымԥада усҟан,
Банаԥиҵоз, ҳимшаҭеит аӡәгьы.
Бымҩахыҵырц избыдимҵеи сышҟа,
Еилагомызт усҟан сыхгьы.

У и  Д ц ә ы р Ҵ и т  Д л А ш А-л А ш о

Уи дцәырҵит длаша-лашо,
лыччаԥшь схьырша.
Саргьы ҷкәынарак салашоуп,
имыӡӡацт сылша.

шьҭа сылаԥш днанкылан,
Дызгароуп сахьцо.

Сыԥсы зегь ла илылан.
Среиуам дзыцәцо.

Анкьатәи схагара,
Аҽарӡхьеит, кыр ҵуеит.
Сҭеслымуп сҳәахьазаргьы,
Сгәы амаҵ зуеит.

Длаԥшықәҵаны исымаз,
Аԥҳәызба слыцәшәо,
Сналывсуазаргь хымыз,
исзымҳәо лыгәшәа,

Абар лара лхала,
Дахьцәырҵыз длашо.
Дсымбазшәа шьҭа лывсра,
Са сакәу изылшо.

Сгәы ҷкәыноуп, 
Сшьа ҷкәыноуп,
Сыҷкәыноуп саргьы.
Аԥҳәызбагь дхазыноуп,
шьҭа дисҭом аӡәгьы.

У и  АҴ К ы  Ԥ ш Ӡ А

Уи аҵкы ԥшӡа цәгьаӡа ибнаало,
иаҵахыбҩо рацәахеит.
Бышԥеиҿартәу бара агәнаала,
Сылаԥш алҟьан зегь абахьеит.

шьҭа са сзыҳәа ибшәыз, ибшәымыз,
Сылаԥш налаӡҭны иархеит.
Ба баартхеит, уи ауп исыхьыз,
Бцәа-бжьы садзаргьы сҭаххеит.

Баргьы цас уа, сбымбаӡоушәа,
лаԥшы мцаԥшьла сыббылуеит.
лаԥшыла ихыстхьоу уа имаӡоушәа,
Аартрак ақәымшәа ибҵәахуеит.

Еиӷьми ҭынч ҳаатәар ҳаицәнымхо,
иаҳразҟымҩоу ҳзацәцаӡом.
Ҳара ҳаума ак згымхо,
Гәнаҳак ҳаҵалар иҳазгаӡом…

ш ь х А Н ы ҟ ә Е и  ГА Н ы ҟ ә Е и

о, еиԥылама шьханыҟәеи Ганыҟәеи,
Еилибакааушь иахьак ма дара?
Сгәы ҭынчын рааигәа саныҟаз,
Срыбжьаҟазан, иргон даргь сыгәра.

Аха саргьы сымҩа сзанымҵит,
Сынхеит, сынхацәеит уа сахьцаз.
Сшьаҳазшәа уа ҭыԥкгьы сзахымҵит,
Сыцәхалеит реиҳа амрагьы анцаз.

Зны сицын шьхатәыла шьханыҟәа,
Гатәылан – Ганыҟәа сиԥшьын.
Урҭ ракәын издыруаз сахьыҟаз,
Урҭ рыда са сыжәҩан хәашьын.

иахьа ҳаиҟәнагеит ҳара ҳаамҭа,
Доусы ҳамҩақәа ашеит хаз-хазы.
Ҳаԥылоит доусы ашьыжьтәи ҳшамҭа,
мыш дууӡӡак – нас хәалԥазы.

ишԥасҭаху ҿыц ҳа ҳаиҭаир,
шьханыҟәеи, Ганыҟәеи, сареи.
иахьҳзеиԥшу ҭыԥ ԥшьак аҿ ҳнеир,
иҳацрыҵыр ахьааи агәырҩеи.

С ҩ ы З А Г ә ы рА З

Уԥсы ҭоума, сҩыза гәыраз,
ишԥаугхеи, уҵыкәкәеит.
Уԥсы ааиҭоукыр кәыркәа шоураз,
Ажәра ацәаҩа ухьыкәкәеит.

иац акәымзи ҳа ҳаԥсаатәха,
Ҳҿара амҵәыжәҩақәа ласӡа,
Адунеи ҳазымкуа, ҳлакәха,
Ҽа дунеи ҿыцк ҳаҽҭакӡа,

Ажәҩан ҳалан, адгьыл ҳақәын,
Арҩаш ҳалҟьон уа хҿаҵас.
Адунеи еиҟаразтәуаз ҳакәын,
Ҳҭаршәны ҳаман ҳҿара аҵас.

Ҳаԥсаҟьоуп нас, сҩыза ишубо,
Ҳамҩахәасҭақәа ҳаршацәеит.
Уа уанызбоз, са санубоз,
Ҳазлаз аамҭа агәра аагацәеит.

Уажәшьҭа ажәра алақҭа хәашь,
Аҵх лашьцареиԥш ианҳхаԥа,
Ҳагәхьааибагеит, ани аԥеи реиԥш,
Ҳаамҭагь шыҟоу аабоит еиҟәԥа.

Аха усгьы ҳаҟоуп, сҩыза,
Ҳаибабаразгьы иҭабуп.
Гәхьааибагарала ҳагәқәа ҭәызар,
Ҳазшаз илаԥшхааҵәҟьа ҳхуп…

и А м К ы ц  ц ә А ш ь ы К

Слаԥшықәҵаны самоуп иамкыц цәашьык,
исхашәышәуа имҩасуеит иҭымҟьац уа хык.
Аԥсҭазаара схыччарц абас ианаҿу,
иадыруамашь, рыцҳа, аҭакс са сызҿу.

Схаҭа сара ахымҩас, аанкылашьа змам,
Схаҭа ацәашьы лаша, кьаҭарак зықәӡам.
Сыршәара ауазҭгьы абасҵәҟьа имарианы,
Сырбахьазаарын егьараан агәыҭҟьа саганы.

Аҵааршәыра салиааит, ианӷьеиҩыз ианар,
ижьаҳәа ашьҭыбжь ааҩуан усҟангьы Аинар.
Схаҭагьы аихалых аԥсы ахазҵоз сырԥоуп,
Снапкымҭа ҩашьарак шақәым агәра гоуп.

Слаԥшықәҵаны самаз иамкыц цәашьык,
исхашәышәуа имҩаслааит иҭымҟьац уа хык.
Аԥсра цәыршәага сацәшәартә са скәадам,
Ԥсҿыхгас исымоуп са сашәақәа иҳәам.

и А ц и  и А х ь Е и

Аамҭа-аамҭала иҿыцәаало амцақәа,
Снарыҭәҳәо еиқәысҵоит сзыхьӡо.
Саауеит иахьагьы ԥсшьарак схы иамҭакәа,
Снацәкьарақәарҿы сышықәсқәа ԥхьаӡо.

иаци иахьеи ирыбжьаӡоузеи – ԥсҭазаарак,
Ԥсҭазаарак –  зҳәаақәа еилыргам.
Нас еимгемцароу уа мазарак,
Ари адунеи еиԥш зыгәра гам.

иҿыцәаауа амцақәа еиҭеиқәылоит,
Аԥсыԥха рхазҵо дрыниар.
Саргьы скара-уараха снықәиалоит,
Насыԥуп уаҵәы ашьыжь сызшар.

УАҴ ә т ә и  А Ԥ С ҭА З А А рА х ь

Схы сыхьуеит, сгәы сыхьуеит,
Схьаақәа рацәоуп.
исыӷрыхауа, исыхьуа
Здыруа са соуп.

Снарҿаччоит исԥыло,
Схьаа рыхьсмыршарц,

Снарҿаччоит сызԥыло,
Дара рхьаақәа сырӷьарц.

хәышәтәышьак змам ҳәа
Акгьы ыҟам, акгьы.
Ҳхьаақәа неиҭамҳәо
Ҳаиԥылар уаҵәгьы.

Зныктәи ажәа хаак.
Зныктәи жәа ԥхак,
Зныктәи ашәа хаак.
Аҳауагьы ҿамҩак.

Абарҭ зегьы даҷны
Џьарак еихаԥсо,
Ҳабжьара ишәахәацны
иҳабжьазар ҳаԥсуам.

хәышәтәышьак змам ҳәа
иҟалом уа акгьы,
Ҳхьаақәа неибымҳәо 
Ҳаиԥылар уаҵәгьы.

А п ҟ А қ ә А Е и ш ьҭА л А

ицоит схахьы апҟақәа еишьҭала,
лаԥшыла срышьҭоуп, срыхьӡоит.

Заацәа имҩахыҵит ҭагалан,
Аӡынрагьы саандаҿ аԥсы аӡоит.

иац акәын сара сшьапхырҟьаҟьа,
Схәыҷрашҭа санықәыз сласӡа.
Каҷбеи ҿаҵак ықәысԥаарц аҳаҟьа
Сан лышьҭахь сангылаз сыҽӡа.

иагьараан исықәырххо аԥхныга,
лгәы шлыхьуазгьы скалцалон уи.
иахьа сананаала аҩыга,
Скалам ԥынҵаҿ урҭқәа маати.

ицоит схахьы апҟақәа еишьҭала,
Схәыҷра шықәсқәа мҵарсны иргоит.
Ахьы напқәа сыкәырша ҭагалан,
Сшакугьы хьаақәак сдырххоит.

* * *
Аинҵәаш еиԥш дласуп уи данкәаруа,
Амаҭ еиԥш ишҳам џьбароуп.
Дҿаԥуҽыр хьаԥарчҵас дхәархәаруеит,
Дузеилыхуам, шә-цәак ихарԥоуп.

Арахь уи иныҳәаҿа шьҭыхуп,
иҽыхацәа ирылшо мбатәӡоуп.

илақҭа иҭаԥшуада, дшьыхуп,
Зны дхароуп, ҽазны дааигәаӡоуп.

ҿ А м ҩ А К  А ж ә ҩ А Н

ҿамҩак ажәҩан еиҭа агьама,
Абаха снаҭеит амш ицаз.
Аҵхгьы ааныжьны хара сцама,
исызгәамҭеит уи амшгьы шцаз

Ашықәсқәа уҳәеит ҳәа ҵәҟьаран,
Са сҟарҵазшәа сдырӷӷахьеит.
иацы сахьыҟаз гәырӷьа-ччаран,
иахьа шәаџькгьы саҳахьеит.

издыруада сара схала,
Сыҽрылазгалазар ихьанҭацәоу.
Ак ҟамлазшәа зегь неиқәҳәала,
ирԥырҵтәызар ихарацәоу.

исыздыруам, исыздыруам,
исыздырҵәҟьаӡом ҵаны,
иарбан шахоу иахьагьы исыруо,
Сызшьу акәзар схәараны.

ҿамҩак ажәҩан, ҿамҩак аҳауа,
иахьанӡагь срымоуп сеиқәырха.

Усгьы тәамҩахә сара исоуам,
иансымоу шә-уск еилыргатәха.

А м ц А и А р ц ә А З

Амца иарцәаз амца ҿыхеит,
Абыз шҳамха иҭнаган.
иарцәарцу шьҭа гәыҵхеи гәҭыхеи,
Аҳәаақәа рышьҭамҭа еилага.

Ацыха ӡыхьгьы адгьыл кылҵәа,
иҵхәраа иааиуа аҽраӡа,
иқәнархарцу инымха-хымҵәан,
Ахыҵхырҭа аҽахьыгӡа.

Амца иарцәаз амца ҿыха,
Аҩсҭаа игәаҳәара – иԥхыӡ.
Ҳааигәа иҟамлаша – аныха,
Зыда ахьаа ҳмоуша ҳара ацәыӡ.

ицәыҵатәаз уа тыми-тышак,
Асыԥса аблақәа ирҭаԥшуа.
иаламшәарцаз аамҭа хәҵышак,
ибла ҭнамхырц хара иԥшуа.

А р и  А Д Г ь ы л Аҿ

Ари адгьылаҿ – инымҵәо ахьаа,
Арахь, Ҳазшаз илаԥш хаара.
Сыршазшәоуп сшыҟоу сара заа,
Адунеи шьақәгылаанӡа… Даара

Сааԥсоуп. 
Схы ныласҵап атомқәа рыхчы,
идыршхьоу адгьыл ақәиара мариоума.
Ԥхыӡла акәзаргьы дызбандаз, ижакьа иҿачы,
Алакә-ҭаҳмада, иаҳҭынра хароумашь?..

исеиҳәарын иарбан мзызу сызхырҟьоу,
хҿыхшьас исымоугьы иҳәарын имӡакәа.
Дысҟәицарын аҩсҭаа исышьҭоу длабҟьо,
Схынҳәрын саргьы аҩныҟа смааԥсаӡакәа.

Ари адгьылаҿ – инымҵәо ахьаа,
Аибашьра иарҟьалаз аԥсҭазаара.
Сызмыцәозаргьы ма сылацәа нҭаар,
исзаҩызан ԥааимбарк икәа аҭазаара.

С Г ә ы  А х С А А л А

изгәаӷьит, иаасыртит са сгәы ахсаала,
иануп са сдунеи зегь убра.

иҭыхымызт иааинырслан мариала,
Еизгоуп уаҟа сажәра, сҿара.

Еизгоуп уаҟа сгәырӷьа лахҿыхқәа,
Сылаӷырӡқәа кырцх рыцқәан еизгоуп.
инхаз  уаҟа сымш ласқәа нымхкәа,
изынԥшылам мҩахәасҭаны ишьҭоуп.

иануп уа схәыҷы ссирқәа рышьҭа,
Сан лыблақәа рыла ихьчоу.
илаԥш цәгьа дамыӷан ҵлаҳәысҭак,
ианымхалар амуит, ихьанҭоу.

Уаҟа иҟоуп адәеиужьқәа, аккара,
Ашьхақәа, аӡиасқәа, амшын.
Аҵхлашәқәа, алашәага, ашарккара,
Аԥсаа рашәа мбатәыла ихарку.

изгәаӷьит, иаасыртит са сгәы ахсаала,
Схаҭа иџьасшьоит, ианӡалазеи уи.
Са соума измаз зегь еинраалан,
Абарҭ зегь џьарак излаки…

Ҳ А Н А ц ә А

Ҳаныҟоу иахьа ҳаԥсадгьыл ҳақәиҭны,
Ҳхы шьҭыхны ҳанныҟәо ҳраҳаҭны,

Ҳҵеицәа рҳаҭгәынқәа анҳамоу ихьчаны,
Ҳахшара мла иамкуа ианыҟоу иааӡаны,
Ҳанацәа ссирқәа, еснагь сызкәыхшоу,
Еиҭахгьы шәа шәами абарҭ зыбзуроу.

Абар, афырхацәа, ахымца иаиааиз,
Ахымца иаиааиз, аха зыхәрақәа зиааиз,
Гәкаҳарак рнымԥшӡо, ҳаԥхьа иахьгылоу,
Ҳиааирақәа риааира бираҟны ирхагылоуп.
Ҳанацәа ссирқәа, еснагь сызкәыхшоу,
шәа шәымчоуп дырҩегьых ԥсыс урҭ ирхоу.

иҵысуеит иахьа агарақәа, агарашәа рхыҩуа.
Аԥсуа иашҭа изгымхаша аҭыҩра,
Асабшақәа еимаркуа ачарақәа зуша,
Ачарақәа зуша, зышьҭамҭа азҳаша.
Ҳанацәа ссирқәа, еснагь сызкәыхшоу,
Дырҩегьх шәара шәымшроуп урҭ ирхьыршоу.

Дтәоуп апоет, дунеи ссирк дагәылахан,
Ажәақәа рымца ицралан, ихарахан,
ралԥшаара илшом, ишәаҭәоу иҳәарц,
Егьрыгым, абар шьҭа иԥсы ихдыршәарц.
Зегь акоуп, ҳанацәа, 
   убригьы деиқәшәырхоит,
шәа ишәаҭәоу зҳәахьада, 
   амаҷ шәызшәырхоит.

Ат р ы ш ә  и А С ы З

Атрышә иасыз ԥсаатә мҩасу,
Ус  уа хәмаршақә аӡә дшәышәу.
ма сзырҩашьо ак слымҳа иҭасу,
Ажәҩа ҭҟьага маҭәа зшәу.

ихыҭҳәаамкәа, иԥсыҭҳәаамкәа,
мыш хазынаӡак саниан.
Са сгәы иҭамкәа,
Са схы иҭамкәа,
Ас санақәшәа сус мариам.

иахьа азыҳәа, са схы азыҳәа,
Еидсыргәагәалақәаз рацәан.
Сныҳәа-ныҳәо, сеиҭаныҳәо,
Ашҭа сҭыҵит сгәырӷьаҵәа.

Ус абар: шәиу-шәиу, шәиу-шәиу ҳәа,
Атрышә асыбжь ахьсыхьӡа.
иаҭахушәа иаҳәар, ушәиуп ҳәа,
иџьоумшьаӡои узыхьӡаз.

шьҭа сабацои аҟаҭәарамшха,
шьҭахьҟа агьежьрагьы сҭахым.
Сынкахәыцуа, лахьеиқәра сымшха,
мышкы аԥсҭазаара сгәы ахым.

Са схы зжьозар мариа усказ,
Атрышә асыбжьқәа галааит.
Сымшқәа ракәзар ҭынч имҩасуаз,
рыкәа сҭаршәны сыргалааит.

Сыргалааит, саргьы тәамҩахә сымам,
Ҳаицахагьежьлап дардык.
Уа разҟымҩак сара исыман,
шьҭа иауҵәҟьаӡом сгьежьыр.

* * *
Сыжәҩахыр иқәтәоуп ҵыс иаҵәак,
Ашәа иаҵәак аҳәоит.
Сымаҿа иахашәҭуа сыхәнацәак,
Уи ашәа рхаԥсоит.

Егьи сымаҿа сываҳауп,
иазышьҭыхуам сыжәҩахыр.
Ҳнышәынҭрақәа ирываҳауп,
иҩом, ибзом –  уԥшыр.

Сгәы иалҟьахьеит ахызаҵәқәа,
Сықәуп сеилшьааны.
Ахы заҵәқәа – аҵәы заҵәқәа,
Сыдрыԥхуан сыԥшааны.

исхызгахьоу – лакә ԥсҭазаароуп,
лакә ԥсҭазаароуп сызлоу.
Заҟантә сыԥсхьоу еизгазар уа,
Дрылаԥшааит ҳаӷоу.

мраҭашәараан сацҭашәон,
Амра исызкаԥхоз.
Аԥсаа рашәа сацшәаҳәон,
Сҭахамҭаз исҭынхоз.

Уаҵә ашамҭа аҽалакны,
Схьаақәа еиҭа иԥхаҵо,
мчыла исыхо, сеималакны,
Саргылон сгәы ҟаҵо.

Сыжәҩа иаақәтәон ҵыс иаҵәак,
Ашәа иаҵәак сызҳәо.
маҿак иахашәҭуа сыхәнацәак,
хь-рыцқәан ирхаԥсо.

С Г ә ы  и ҭ ы х о З  С ы З Ҳ ә А м А

Сгәы иҭыхоз сызҳәама,
Сгәы иҭыхоз сызума?
Сызнысхьоу амҩа кыр инаскьахьеит.
Сызхыԥалоз ахҵысҭа џьоукы рзы илаҟәума?
исарҳәар сҭахым: уи хҵысҭам, ихахьеит.

Сышықәсқәа еидараха исықәҳаит ирҳазшәа,
Зны сшыҟаз схаршҭуа, ацыӷ еиԥш, сласӡа.
Усҟан урҭ хьаас измадаз, исыцәшәазшәа,
рхабарк аусдырбахуаз, уажәоуп иансыхьӡа.

Саргьы сеидараха сыҟоушәоуп схы шызбо,
иацы исзымбаз  сымоуп иахьа ҿыц ибатәны.
Амала сыҟамшәа збоит схы саныӡбо,
ишсымоугьы сызхьымӡац шә-уск рыххатәны.

Сгәы иҭыхоз сызҳәама,
Сгәы иҭыхоз сызума?
Сызҵаарақәеи сымшқәеи хьаас шьҭа сыркӡам.
иахьанӡагьы скамҳакәа сахьааихьоу разҟума?..
Аҵыхәтәантәи скәаԥгьы аҭыӡҭыԥ хараӡам.

С ц о и т  А қ ы ҭА х ь

Сцоит ақыҭахь. Уа сан дысзыԥшуп.
Аԥсаа рашәа ҳбаҳча иахьшуп.
Схәыцра еидарақәа схызхуа ҳамӡырха,
Сан леиԥш уигьы иаздыруам сынзырха.

Сцоит ақыҭахь. Са сыбаҩқәа ахьжу,
Сабду ихәышҭаарамца ҿымцәаа иахьаку.
Ажьакәар саҩызаха сыҵҟьарҭахь сцоит,
инысххьоу ирхашәалаз убраҟа срыниоит.

м Г ә ы Ӡ ы р х ә А ҟ А

Сгәы аԥсашьоит анхаҩыцқьа саниҭоу,
Сынхаҩра сҽылаҳәа иуаџьаҟ саныҽҳәатәоу.
Ара ақалақьаҿ мбатәыла сааԥсеит.
Ауаа избац ракәым – сара схарахеит.

Нахьхьи мгәыӡырхәа аԥсҭазаара аҽакын,
Сара санрыхьӡаз, ауаа ргәы хтын.
Аӡә игәырӷьара ныҳәан ақыҭа рзы,
Аӡә ирыцҳара рыцҳаран ақыҭа рзы.

Сара зехьынџьара мгәыӡырхәазшәа збон,
Аҟәатәи аԥсҭазаара џьанаҭшәа агәра згон.
Аха сықәра еидараха ианысԥыла иҽырбо,
Аҽуреиԥш сынкыланы аԥсҭазаара сырбо.

игәхьаазго салагеит анкьатәи схәыҷра,
игәхьаазго салагеит анкьатәи сҿара.
Џыџа икәара ԥхыӡла сызҭыҵуам иахьагьы,
Ҳахьатә кәасқьа еиӷьыз  сԥымлеит џьаргьы.

Араҟа аӡәырҩы рыблақәа ҭибахуеит еибабар,
реимак убахыр – аҽыргәаԥра, ахымҳәҳәар.
инхынааз саԥыџьра изура ацымхәрас,
Дкәаҳаны инаихысуеит бажәҵас инаигәҭас.

Сара урҭ сахьрылоу стәымны схы збоит,
Ари аамҭа сатәымкәа сшалоу агәра згоит.
Араҟатәи сусқәа сызмоу сҿаҳәаны,
Снарылҵны сзымцеит снапқәа ааҟьаны.

Анхаҩыцқьа ишҟа, ихаау, иразу,
Зынамыс, зчеиџьыка зынӡа ихазу.
Сгәы аԥсашьон зегь ныжьны иа ишҟа сызцар,
иуаџьаҟмца снадтәалан маҷк сыҽсырԥхар.

С ҩ ы З А и Ԥ Ҳ А х АҴ А Д ц о и т

 Елана Лашәриа­ԥҳа илызкны

Сҩыза иԥҳа  хаҵа дцоит,
Дызлырго ҵәыуеит, дызго ччоит.
Ус иаԥуп, ҽа ҿыцк аԥҵам,
итәанхацәаз лоуп згәы наӡам.

иссирми, аӡӷаб хаҵа дцоит,
иссирми, арԥыс ԥҳәыс дааигоит.
риеҵә кыдуп ихьӡыркха,
рымра шаша – бла ҭыԥха.

рдунеи ссируп, иразуп,
Еибагазар – уи разҟуп.
ргәырӷьа иалаз инагӡаны,
Ӡыхьԥшьа ӡыцқьала ираӡаны.

Амҵәыжәҩа еиҵыхуп аҿара,
о, ианиаша згәахәтәыхьӡара.
Сҩыза иԥҳа хаҵа дцоит,
Сныҳәаԥхьыӡ лашҭа дыҭнагоит.

А ж ә А р х ә м А р рА

Аԥсаа рашәабжь гоит имшацкәа,
Амш хазынахар ахәҭоуп.
Ас еиԥш ашәабжьқәа смаҳацкәа,
Ҽа шьыжьы хаак акәа сҭоуп.

Ес-иҿыцхо аԥсабара,
Ес-иҿыцхо адунеи.
Сара заҵәык хара-бӷьара,
Амра шгылоугьы зымбеи.

Ҽеидкыларак – ашықәс дырга,
Амԥахь сыҟаӡам, мамоу.
Ана сырго, ара сырго,
Сқәыԥшра сыцуп иласцәоу.

шьҭа схәыҷума, сышықәс маҷым,
Аха ажәрагьы схьыԥшым.
шьапык саҵашәартәгьы схәаҷам,
Сегьԥааимбарым, сегьдаум.

Сара ижәбац ажәархәмарҩы,
Сара ижәбац Енвер Ажьи.
Споетхазар – уигьы хәмаррам,
Сааҟьалақәазаргьы сымгьежьи.

Сыҟоуп шәыгәҭа, сыҟоуп шәашҭаҿ,
Сшәыцуп ачара шәанахатәоу.
изуӡаҵәҟьом ус сышәхашҭыр,
Саашәымбаргьы шәыгәҭа сыштәоу.

Ҽеидкыларак – ашықәс дырга,
Амԥахь сыҟаӡам, мамоу.
Ана сырго, ара сырго,
Сқәыԥшра сыцуп иласцәоу.

У ц ц А К ц ә Е и т  С Ҳ ә А р…

 Сҩыза Виачеслав Ҷыҭанаа
игәалашәара иазкуп

Уццакцәеит сҳәар… мчыс иумаз…
Узахымԥеит улахьынҵа.
Ҷыҭанаа Слава, сҩыза гәыраз,
шьҭа узаныҵӡом сгәымшынҵа.

иацакәымзи ҵәык неилыхуа,
лафк неибыҳәо, ҳагәқәа еиҵых,
Ҳа ҳанеицыз ҳаибашьҭыхуа,
Амш хьанҭақәа наҟ ҳнарых.

иацакәымзи… мшәан, иацакәын,
Сергеи, толиа, уара, сара,
Ҳнапы еикәырша мҩак ҳаицықәын,
Аарла ҳҭымсхьази ҳҿара.

иацакәымзи… Ԥақәашь ҳаҟан,
Нас Аимараҟа ҳцон ҳаицны.
Уантәи – мгәыӡырхәа, сыҩныҟа,
Сангьы дтәамзи даҳзыԥшны.

иахьа Слава, иацтәи уадкыл
Са санцәажәо итҟәацуеит сгәы.
Слымҳа иҭыҩуеит: аҩны шәныдгыл,
Ҳа ҳаицәымӡроуп абааԥсы.

иабаҳдыруаз, ҳамч зқәымхоз,
Аԥсцәаҳа дгылан дшаҳзыԥшуаз.
Абас ҳшеицу ҳа ҳашнымхоз,
Ҳлаԥшықәҵаны дышлаԥшуаз.

Ҳашықәсқәагьы цоит еишьҭала,
Ақәреи агәыԥшаарақәеи еицуп.
Саргьы исзырҳәашт: шәнеи иныхҭәалан,
Ҵәыцак жәжәыроуп, ус иаԥуп.

Аха уаанӡа, сҩыза хаара,
Сцәа иҭамӡара кыр ҭаӡеит.

Угәы ҳахшәазшәа, иҳаҭо харак,
Уахьцаз ҳныжьны умхынҳәӡеит…

С А А Н ҿ А С и т

Саанҿасит. Амҩа нымҩахыҵ, нахьхьи,
Ԥҳәыск дуазыруа дакәшеит аҳаҭгәын.
Сгәы ахәрақәа дырҩегьых шьоуп ирҿахьхьы,
иаасзырҟәандозҭгьы маҷк уажәы лгәы.

Аха лмыткәма гәыҭшьаагацәоуп, ируам.
Сшьапқәа лара лахь уажә сеиҭаргом.
Аԥсра – ахааназгьы ибзахом, иԥсуам,
Абзароуп – аҳәаақәа зегьы еилазго.

С ы Б З и А Б А рА А ш ә А х ә А ц қ ә А

Еизгам сыбзиабара ашәахәацқәа,
Ахьрыцқәа реиԥш урҭ ԥсаҟьацәоуп.
Заҟа ашәа хаа нхахьеи исымҳәацкәа,
Амаҷарҿеиԥш ргьама хаацәоуп.

Сгәы хдырҷоз џьысшьон саннықәслакь,
Сҿара амҵәыжәҩақәа иргазшәагьы збон.
Аха, имажәуа агәоуп, уи иаԥықәслоугь,
Аԥҭа ԥжәахақәа реиԥш ирыҵҟьон.

иссиру аҿараамҭа амҩахәасҭақәа,
ирнымсыц аҿараамҭа агәра згоит.
исыҟәшәоит  анкьатәи сшәахәасҭақәа,
издыруеит, макьана сыгәра ргоит.

С А АУ Е и т  А ҩ Н ы ҟ А

Саауеит аҩныҟа шә-ԥсҭазаарак срылсны,
шә-ӡиаск срырсны сыҩныҟа саауеит.
шәынтә сҵаахьеит амҩан ахьҭақәа сылсны,
Аха схымжәакәа сыҟоуп, мыч ҷыдак сзаауеит.

Сыҩныҟоуп уажәшьҭа, сыҩныҟа, сыҩныҟа,
Сҿара иннажьыз суаџьаҟмца сажәра иазыԥшуп.
Сыҟан сара ага, зны ашьхарахь сыҟан,
Кыр зхызгахьоу среиуоуп, сышәԥылар сымшуп.

Сымшуп, уи сымшра самеигӡакәа ишәзысшоит,
Схазыҳәа акызаҵәык – сыхшара рлахьынҵа.
Абзабаа абаха саӡар иџьысшьоит,
Са сшамкәа сызшаз, имшра сҽанҵа.

Сықәуп са сымҩа, саауеит шьҭа аҩныҟа,
ҭынч ԥсшьарак схы иасҭарц ҭынч снатәаны.
Сыҟан сара ага, зны ашьхарахь сыҟан,
Саауеит сара аҩныҟа шә-ԥсҭазаарак еимданы.

С А Б Д У и ҟ А м А

 Аамҭала, Венгриантә «Ахьтәы ԥсар» аазгаз
 абыргцәа рансамбль иалаз ҳгәыла быргк

 ауаараҳәа иигаз сабду иҟама ирӡит

Сабду иҟама, арыӡныԥсара,
Заҟантә сеигәырӷьо искхьаз.
иахьа иҟам уи ацәаара,
ирӡит сгәылак, зхы цахьаз.

Сабду иҟама, зқьы ирылаз,
иаарылсԥаауеит знык избар.
Дыԥсит сабгьы агәала шимаз,
иааимаҳакәа ахабар.

Уи аахыс иҵӡозеи, ҭынчрак
Саргьы исымам, изгәырҩоит.
Абиԥарақәа зегь ҳамшрак,
Ҳамԥаа ӡыхәашьык иагоит.

Сабду иҟама, арыӡныԥсара,
иарбан дгьылу уахьагаз?
Сыхгьы иасҭоит шьҭа харак,
Сызлаиеиӷьхеи ацәыӡ згаз.

издыруада, ҳкәасқьа гәхьааго,
иарԥшӡозар итәыму ҩнык.

Ариаҟара амчқәа абаазго,
исхыԥсаартә еиԥш даҽа знык.

Сабду иҟама, арыӡныԥсара,
исзырхандаз ушьҭа знык.

Сара ашьҭаԥшааҩ – акара,
исызҭода схьаақәа рҭак.

А А м ҭА и А р ҩ Е ж ь ы З 
А ш ы қ ә С қ ә А

Зны аамҭа иарҩежьыз 
Ашықәсқәа ҿышәшәоит,
ихиаало, асцырақәа 
иреиԥшха икаԥсоит.

Снышьҭасны иаашьҭысхыр 
Сҭахуп – ихьанҭацәоуп,
иҿымҵәаац рымцагьы 
Снанашьҭуам – ицацәоуп.

ирымҳәац ашәақәа 
иреиԥшха инкабар,
Ҳанҿыхалакь ашьҭахь 
иҟамлар рхабар,

Ҳзеиԥшхода, шәазхәыци, 
Ҳанымсызшәа мҩак,
Зҵаара шәкы ҳаимаркыр,
иаҳзыҟамҵо рҭак.

Зышьҭахьҟа ак нымхаз – 
Баша ишахаз,
Зышьҭахьҟа ак нымхаз – 
Зҿараамҭа лашәхаз.

Зны аамҭа иарҩежьыз 
Ашықәсқәа ҿышәшәоит,
Са саамҭа 
иацу ашықәсқәагьы срыцәшәоит…

А ш ә ҭ  ҿ Н А ҟ ь Е и т  А х ы м ҩ А С

Ашәҭ ҿнаҟьеит ахымҩас,
Аԥшӡараз ишаз.
Саргьы сзымцеит снаҩыс,
Саргьы ахы зықәшәаз.

Ашьхыц иахьа аашазар,
Ашәҭ агәы иҭатәан.
Гьама хаак абазар,
Аҭыԥраарагьы цәгьан.

Уажә ахымҩас ԥсҭыхга,
Аԥшӡара ҿнаҟьеит.
шьхыци шәҭыци еилыхган,
Абџьар иныҭҟьеит.

Аԥшӡара еиҭарԥшӡо,
Ашәҭ азцоит аԥсра.
Ахымҩас хьаак анымԥшӡо,
Наҟӡа ицеит, хара.

и м ҩ А С У Е и т  А м ш

имҩасит амш  ашьҭа ныжьны,
Аҵх иаԥылеит иццакуа.
Нас ԥсшьараамҭоуп инеиужьны,
Кәымжәы лашьцоуп зхаԥқәа акуа.

Еилаӡҩоит шьҭа ԥхыӡи лакәи,
Амза рхылаԥшуеит зегьы.
маӡа ззымҵәахыз шәахәаки,
Зыцәа ҟьалаз хьча лаки,
изеинаалом уахагьы.

и х А А рА л А Ԥ ш ы л А 
Д Н А С К ь Е и Г о Н

ихаара лаԥшыла 
Днаскьеигон дахьцоз,

ишԥацеи, мшәан, аамҭа, 
Абар илашьцеит.

игәыкы-ҵәыкуа ианеиқәшәах, 
Аамҭа ццакцәеит,
ирҳәаз, ирзымҳәаз 
Нархыԥраа ицахьеит.

Абар, уажә еицәгәаазшәа 
ицеит хаз-хазы,
иԥсҭазаара гьамадоуп 
Арԥыс шьҭазы.

идыруеит ашара 
Дшаԥыло уаҵәгьы,
идыруеит дышәҭышха 
Дшиԥыло ларгьы.

Аха уаҵәынӡа – 
Аҵх илашьцацәоу,
Аха уаҵәынӡа – 
хаз асааҭқәа ихьанҭоу.

Аҿара амҵәыжәҩақәа 
хьшьыцбаҵас иласӡоуп,
Нкылашьа рымамкәа 
иԥыруеит, иԥырӡоит.

Аскьанџь анықәтәаха змада – 
ҿароуп,
Аԥшалас, аԥшалас, аԥшалас – 
ццакроуп.

ихаара лаԥшыла 
Днаскьеигон дахьцоз,
Абзиабара арыцқәа 
Згәаҵа иҭаԥсоз.

идыруеит ашара 
Дшаԥыло уаҵәгьы.
идыруеит дышәҭышха 
Дшиԥыло ларгьы.

Аха уаҵәынӡа –
ихароуп, харацәоуп,
Аха уаҵәынӡа – 
Асааҭқәа хьанҭацәоуп.

м ҩ А К ы рА К Аҿ  С т ә о У п

мҩакыракаҿ стәоуп. Бџьарым схы иасырхәо,
Бшьапышьҭабжьқәа рҭашәаҳәо сгәаҵа иҭатәоуп.
избоит сывараҿы ашәҭқәагьы шхырхәо,
Бааигәахоит сыԥшӡа, бымҵарсразы сыхиоуп.

Сыҷкәынра хагаха ианықәыз быҵәрышкәан,
Аԥшӡеиԥш бныҵашәкәон лафк  басҳәартә санхиаз.
ибымуазар, ибеиӷьу слыниоит ҳәа  снабԥырҵуан,
шьҭа иабаҭаху уи ашьҭахь исхызгаз, сзыниаз.

Уажә сҭәымҭа аҽышьаҳа сеиԥшны, сҭеслымха,
иахьа ҭыԥкаҿ саанҿасырц санамоу сҿаҳәаны,
ҿыц бызбахит. издырит иахьанӡагьы  бшысзымхо,
шьҭа мҩакырахьтә бызгароуп сдунеиахь, 
     бышьҭԥааны.

Агәы иахәап нас ажәҩан, амра хаа зҿалашо,
Аӡырҩашқәа рхаҵашәа ҳгарлап ҳҽырҭынч.
Аԥсабара ҳахәҭакны, ибдыруаз, ҳа ҳалашоуп,
Ҳцәаныррақәа ҳаҽраҳҭап, рҳәаақәа ҳарҭымҵ…

и Б Б А З ҭ Г ь ы , и Б А Ҳ А З ҭ Г ь ы

ибаҳазҭгьы сылаԥш ибанаҳәо,
ианыбхысуа бцәеижьы еимданы.
ибдыррын ишыҟам исхароу ҳәа,
Бахьыҟоу абас еиԥш бшаны.

ибдыруаз, сымԥахьгьы иҟам,
Ажәра – бызмоу быршәаны.
Бымҩахыган бсымазҭгьы сыҩныҟа,
Еицаҳшарын  аҵх рҷҷаны.

Ба бшоушәа ббоит ҽаӡә изыҳәа,
Аԥшӡара ишаҳзалоугьы зегь ҳтәы.
шәаӡыӡара-ԥхашьарак ҳнахыҳәҳәар,
иаҳԥылап аԥсҭазаара еикәаҭәы.

Бацәымшәан сылаԥш беимыздо,
Баблыр са сцәала исырӷьоит.
Бымцашоура саблыргьы исхызгоит,
Нас ахацәа рылаԥш бналԥаа бызгоит.

С Г ә ы  Н К А С ы р ш ә т…

Сгәы нкасыршәт иааҭыхны быҩны аҿаԥхьа,
Аҵх лашә иалҷҷа буада иҩнаԥхаларц.
Фымца лашаран бахәаԥшуан уи раԥхьа,
Аха насоуп уи ангәабҭа, изыхҟьалак.

Бырчыхәчыхәуа бдәылнагалон буада,
Ацәа хаарагь дәылнацеит быҩны.
Нас са сгәада бгәамҵрақәагьы збада,
Бԥенџьырқәагьы аазыҟамлеит иаркны.

Ус бсызхәыцла, сыхаара, инцәыҵарӡ,
Саргьы бааигәа сыҟоуп, схараӡам.
мап сҳәарызма сцозар бхыза сныҵаӡ,
иҟалашаз настәи аусқәа еилыргатәӡам…

Б Ҽ ы р Г ы З м А л Н ы  Б С ы х ә А Ԥ ш У Е и т…

Бҽыргызмалны бсыхәаԥшуеит уа бгылан,
исылбыршарц ибҭаху еилыргам.
Былаԥш саблыртә сқәыԥшра мҩа сангылам,
Сацәцартә еиԥшгьы ажәра акәа сҭам.

Сҭәымҭа аԥсҭазаара агьама хаа саналоу,
Аҳәса ԥшӡақәа шьҭа ҽакалашәа шәызбоит.
иац сызвысуаз иахьа иссирха сыбла ихгылоуп,
иацтәи аасҭа иахьа сымч иаҳа агәра згоит.

Ссахьаҭыхыҩха иахьоуп ҿыц санизгьы,
Бцәа-бжьы еимыздо сыблақәа ҽакӡоуп.
Еимгеимцараны аԥсҭазаара сгәы ахызҭгьы,
иахьа исзымхо ахаарақәа рацәоуп.

Бҽыргызмалны бсыхәаԥшуеит схар ҳәа,
Усгьы ибдыруаз, мап, шьҭа сацәшәаӡом.
хьаас исымоу, бара, бгәы нсырхар ҳәоуп,
Бызбагәышьар, нас са сныжьны бызцаӡом.

С ы Б л А х ш ә А л А

Сыблахшәала, сыбла еинаала,
Сқәыԥшра иацыз имцаха,

Ҳашықәс цәышлақәагь бырнаалоит,
Еснагь бреиуоуп иҿахо.

ма бажәызҭгьы, ма сажәызҭгьы,
Ҳҿара ҳхаршҭуа ҳаатәарын.
Ҳабзиабара ӡышхәа ҳжәызҭгьы,
Ҽакала усҟан ҳҟаларын.

о, иҵӡозеи уи аахысгьы,
Ԥсҭазаарак ниакәкәа ицахьеит.
иаҳхаагахьеит иага хҭысгьы,
иаҳзымыхьчаз ҳанасыԥ былхьеит.

Сыблахшәала, сыблахаара,
Сқәыԥшра иацыз имцаха.
исаҭәагәышьоуп былабара,
Ба бзы сшыҟоугьы смыцхәха.

ш ә ы ш ә  С ы л А Г ы л о У п

Сааит. шәышә сылагылоуп. Ашә аашәырты.
шәаԥсуаами, ашә зышәхаркузеи?
Сааԥсоуп. Сыхьҭакуп. шәуаџьаҟ аԥырӷы,
Садшәыртәал,  шәаасԥылан, шәызкузеи?

изрыжәпазеи, иараби, абасҵәҟьа шәгәаҵәа?
Асас дшәымбартә шәзырлашәызеи?

Саб ихаан сара исԥылон игәырӷьаҵәа,
иахәамԥшыцызт са исхази, исшәызи.

Быжь-насыԥк сыман сымҩахыҵуан сара,
Санцоз са схазыҳәа ак акәын
изгаӡоз, егьырҭ рзынсыжьуан дара,
Сызлаԥхьоз ирымазгьы мышрақәын.

иахьа ҳара ҳаамҭа ажьакца зхьыршоу,
Ақьамсажә иааҭыҩрызшәа гьама амам.
Аха сашьцәа, ихышәтроуп зыблақәа хҩахьоу,
хәрашәала иҿааӡәӡәап згәы ажьакца иагахьоу,
Арахәҵәҟьа еилнахуеит афатә изхагылоу.

* * *
Ҵлакы ашәара ихалахьеит амра,
жәхьан инахыԥаны акыр.
иҟамшәа ари адунеиаҿы ҳарамрак,
Аԥсабара ԥшӡахеит унаԥшыр.

Ашьхақәа еиқәыҽырбо игылоуп,
Арҩашқәа рашәақәа ааиқәтәом.
Сыԥсы ахьынхазгьы шьхатәылоуп,
мап, шьҭа араҟа сызтәом.

Быргк иеиԥш ашәшьыра сныҵга,
Ааԥынра шьхатәылахь сагоит.

Уаҟоуп ажәҩан снагәыҵак,
Сахьарԥыруа. Уи са исызхоит.

А Н А Ат ә  А С У Е и т

Анаатә асуеит сԥенџьыр ҿыхуа,
Суада иҩналан аҽарԥхарц.
Са сеиԥш уигьы иамоуп гәҭыхак,
қьаад ианымлац ак аҳәарц.

Аԥша хагагь еиҭа аҽырхаган,
иаазықәшәаз аҽрыннаҟьоит.
иамагәышьам шәага-загак,
ибџьар хьшәашәоуп, нас иҭҟьоит.

Арҭ зегь сычҳароуп иԥыршәо,
Аҩны сдәылган сырҭахуп.
ишырдыруагь са сшырнымшәо,
Соурыжьуама, рылаԥш схуп.

иаслааит анаатә, аԥша хагагь,
ирзаалааит нас азаара.
Дара реиԥшҵәҟьа саргьы схагам,
Сыхьчо самоуп схәышҭаара.

* * *
Ҳәынҵәа лаха, ҭажә-ҭабаак,
ихижәахьазшәа уаанӡа баак,

ихо, иҵгәо, алаба данҵа,
иҽыхацәа дрыҽхьынҵа,
Дааган усҳәарҭак дахадыргылт,
Ушьҭа ухаҵоуп, унеи дыргыл.

истол дахатәоуп ибла ҭкәиӡа,
машьынак иҵагылоуп иссирӡоу.
Арныҟәцаҩ иус шьҭа ҽакхеит,
ҟәрышьлагьы деиқәыршәахеит,
Дкәаруа ҭаацәак рымаҵ иуеит,
Уаха дкара аҩныҟа дхынҳәуеит.

о, уи ҳара даҳтәым, рҳәеит,
Акәыба ԥсыжырҭоуп изтәу, рҳәеит.
Ахы зхагылоу даҳҭахуп, рҳәеит,
Ҳара ҳџьабацәам ҳакруцәоуп, рҳәеит
ирҳәеит, иҳәҳәеит изаҳауада,
хыхьынтә даашьҭуп, узеибашьуада..

Аԥсцәаҳа мыжда уи дихашҭӡеит,
Дызну асиагьы данымҵӡеит.
Еилаҳауада аӡә иԥсра,
Аха дзычҳауада алыг ара.
жәларык иеиԥшхоит даархахар,
Ҳаӷеимшхара – зегь еиԥшхар.

А Ԥ С Н ы
    Снова нас читает россия,

А не просто листает нас. 
  Б.Слуцкий

Аԥсны – ашәҟә дууӡӡа, 
Здаҟьақәа нҵәара рықәым,
ианӡалазеи зқьышықәсала, 
Уаԥхьала утәаны.
Уи аҩра иаҿызижьҭеи иахьакәым, 
иацакәым,
Заҟа ԥшшәы агәылоузеи 
Ахырҭәеиԥш еиларҭәаны.

Бла иамбо ашьхақәа – 
Аԥсыбаҩқәа иҳараркыз,
Бла иамбо аӡиасқәа – 
Алаӷырӡқәа узхәаҽуа.
Бла иамбо ахьаақәа – 
Ашьарҩашқәа зхы еилазкыз,
Бла иамбо аԥсҭазаара – 
иаҳхысхьоу ҳшьаҽуа.

Бла иабо ҳбаашқәа – 
Ахаҳә кара-уарақәа,
Бла иабо ҳашьхақәа – 
хҭырԥашла иҽырбо.
Бла иабо ҳӡиасқәа – 

Арҩаш хыҽҽарақәа,
Бла иабо ҳаԥсҭазаара – 
макьана зыгәра гам.

Аԥсны – ашәҟә дууӡӡа, 
Здаҟьақәа нҵәара ақәым,
Ҳаԥхьоит, ҳаиҭаԥхьоит, 
иҳаԥхьоит ахаҭагьы.
Уи аҩра иаҿызижьҭеи 
иахьакәым, иацакәым,
Ахыҵхырҭақәа адунеишара 
иацшаны иаауеит.

* * *
иччархәу, ицәадоу, ихьӡыдоу,
Ԥсҭазаарак амԥахь сымнеит.
Далсымхит ҩызакгьы игәыдоу,
Ауаа разқәа амҩан срыниеит.

Сышрыцыз саныст сымҩабжара,
Сышрыцыз исхызгеит қәрабжак.
Сыбжьамхеит ус гәарабжьарак,
Сҭамҳаит џьоук иржуазгьы жрак.

шьҭа ишәарҭоу мҩа ыҟам са сзыҳәа,
Сыӡрыжәуп ауаа разқәа рымшала.

Саб иқәра маҷкгьы снахыҳәҳәеит,
инысхыԥрааит ԥшаласкгьы сыршла.

иччархәу, ицәадоу, ихьӡыдоу,
Ԥсҭазаарак амԥахь сымнеит.
Схы ивызгон амҩан ихыдоу,
Сзышьҭаз ахшыҩҭрагьы сихьӡеит.

ц ә А Ҳ ә А К  м ҩ ы К ә А

мышкы цәаҳәак мҩыкәа зҳәало,
Сгылан срыхәаԥшуеит, иссируп аиашаз.
Нас атомқәа еиқәыжьны изыԥхьаӡало,
ирбеит аргама рааԥсара шмыӡыз.

Са схәыцуеит: иаачҳауеи ақьаад,
Еиҵарпапа аҩымҭақәа ирыҵоу,
Дышԥеиҷаҳауаз ҳпоет ду Баграт,
таиф лахьыцәгьа, егьа ҳаиҭарын иҿыцу.

цәаҳәа ссирӡак, ма кәыплетк, жәеинраалак,
жәабжь хазынак, ма узтәызтәуа ароман.
Ақьаад шәырҭаҭа, узықәшәаз уҽанраала,
мышкы цәаҳәак мҩыкәа изанаалом,
Авторцәақәак рмуза хырзаман…

А л А ГА р ҭ Е и  А Н Ҵ ә А м ҭ Е и

ихысцәааз ааԥсареиԥш исхыҵуам схьаақәа,
ҿареи жәамҭеи рҽеиԥшьуа – асҵәҟьа убахьоу.
Сыԥсҭазаара ҵлақәа ирмеигӡа ираақәан,
Аха, инхазгьы маҷмызт, здацқәа мҩахьоу.

Ахҿарах зхылҵуаз, сшәа-ӡыӡауа нап адкыл
исыхьчон даҽа хҿарак ақәымшәарц уаҵәгьы.
Зегьы акакәын сразҟы самамызт саагәыдкыл,
Снарылшьуа саанаго аҵааԥсгьы, ацагьы.

Сара зегь рычҳара акәын сызқәиҭны исымаз,
измадаз исыхьуаз, иахьсыхьуаз еилкааны.
Сгәы рыцҳа, ишҳамырку ашьацәгьа ҭашәымызт,
Сдақәа ирҭысуан ахәшә ԥсҭаҵагеиԥш ираӡаны.

Сгәыӷуан, аамҭа наскьацԥхьаӡа уа ԥсгарҭак,
Ԥсгарҭак жәҩангәашәԥхьареиԥш амҩан иаатрашәа,
Аха иахьанӡагьы сыҟоуп исымамкәа хгарҭак,
Сызҭамлеит џьанаҭ гәашәк алыкә ааҿыршәа.

Нас ихысцәааз ааԥсареиԥш схьаақәа зласхыҵуеи,
Алагарҭеи анҵәамҭеи сыркызар срыбжьархха.
исхызгахьоу аамҭақәеи, шықәсыла исхыҵуеи,
рыбжьара сымчыдаха сыбжьаршәуп сеиқәырхха.

УА х Ат ә и  АҴ х А З …

Ак схым, уахатәи аҵхаз ак схым.
Скынхалоушәоуп сшыҟоу аԥсҭазаара аҭӡы,
Сыхәда уаҳа лбаауам, снаҿыхәоит аӡы.

Амза кыдуп. Аҵх лаша ҵаарҷҷоит уаха.
Аквариумтә ԥсыӡқәа реиԥш уахагьы иҭанасит,
Аҵаа саркьа, даӷьқәак, аха аӡыҭҟәаҿ имԥсит.

Ахьҭа ззымчҳаз бга ччиак иаужьӡан иҳәҳәоит.
Ԥсӡык саҳазшәа сцәа сҭахьҭышьуа сындәылҵуеит,
Уааироуп ҳәа сызҿырҭуашәа, ашҭа сынҭыҵуеит.

Аӡын ҵхы хьаа амамшәа адгьыл агәы иқәианы
ҭынч аԥсы ашьоит. Сара ахьаақәа сдырххоит.
Абга ччиеиԥш саргьы аҳәҳәара сҭаххоит.

Аха сеилызкаауада? Ари ауаҩ дхагахеит рҳәап.
Саргьы ахага иԥшра сыҭаны сҟалароуп, нас,
о, Анцәа! Агәаҟра мацараз сушама сара, цас?

АҴ х  л А ш ә  Д А Г ә о У п

Аҵх лашә дагәоуп, иҿаҳауп амза,
Аԥенџьыр илатәан иԥшлааит.

тәахак ҳамоума ҳшьаҳамзар,
Ҳқьаф бжьы хыҽҽо икаҭәалааит.

Ҳарӡыслап еиқәтәарак ҳнамҭо,
Ацәа абаҟоу, аҵх хаацәоуп.
Абзиабара – иреиӷьу ҳамҭан,
Уаха иҳаҭоуп, акәа ҳҭоуп.

Ҳаԥылап ашьыжь ҳааԥса-ҳкара,
мра шәахәакгьы ҳахьҳаршап.
Аҵх хаара, амза кара,
ишҳахәаԥшуаз еибаркараз,
Урҭгьы ашамҭаз рыԥсы ршьап.

У и  Д п о Е т ы Н

Уи дпоетын, уи дуаҩын,
Данын имҩа дымҩахымҵкәа.
Уи дпоетын, дыкруҩын,
ишьҭан ӷарракгьы ааицрымҵкәа.

иааикәыршан, амал зкыз,
рхан хьыҵәцарақәа ӷьаз-ӷьазуа,
иҩны ԥхаршьон, илаҟәыз,
Дрызхырҵәозар мап рҳәозма.

иарын рышәқәа ҵырбаҟа,
Уаҭахымзар уаҩ дызнеиуамызт.
Апоет зашәақәа збаҟаз,
Амал қамса иашьҭоу дреиуамызт.

Уи дпоетын, уи дуаҩын,
иаби иани ркәал дыҭшәомызт.
Уи дпоетын, дыкруҩын,
ма сааԥсеит ҳәа игәы иҭашәомызт.

иааикәыршан амал, ақьаф,
иааикәыршан – аблахкыра.
иара ихыбраҿ ажәа, алаф,
иара ихыбраҿ – ажәеинраала.

Уи дпоетын, уи дуаҩын,
иӷарра иҽылаҳәа ус дааиуан.
Уи дпоетын, дыкруҩын,
иааԥсара заҵәык уи ииааиуан.

Ԥ х ы Ӡ л А

Ԥхыӡла избеит дырҩегь ҳа ҳаибашьуазшәа,
Аӷа итанкқәа ԥсреиқәаҵәан ианызшәа амҩаду.
Асқьар хыҵны еибархәаауа 
қарҭтәылантә иаауазшәа,
раԥхьа дгылан дкәаруа анкьатәи р-Ԥаҵаду.

Аԥсны аҵеицәа ҳарԥылхт абџьар мца рыжәҵо,
Абар, срылагылан снеихуеит сҩызцәа иҭахахьоу.
«Ԥхьаҟа ҳаушьҭ» ҳәа исаԥысуан, харак насықәҵо,
Саргьы саангылар сҭахымызт, 
  ажәыларақәа ирыниахьаз.

Дырҩегьых аибашьра мца, аԥыҟҟаҳәа иҳалҟьоит,
Аӷа ихымҭақәа, аха аӡәгьы иҳақәхым ҭахара.
Ԥсра-ӡра шҳақәым шырбаз ргәы рымҟьоит
Ақәылаҩцәа, нас урҭ ашьҭалт аԥсгара.

Убасҟан дызбахит, Ԥаҵаду имахцә даанкыла,
Абласаркьа асқьар дрылԥаа диман дцон.
Савтоматгьы ҿааихак амамызт, еишьҭаргыла,
Дара хы иаҿамшәо, ишзахәоз рыԥсы ргон…

Са санҿыха аԥхӡы хьшәашәа сагәылаҳәан,
Сцәа-сжьы дысны,  сааԥса-скараха сышьҭан.
…Аибашьра уаҳа исхымԥсаауоу,
ма сагарцу снахылаҳәа,
Са исыхьлакгьы, Аԥсны  ԥхыӡлагьы еиқәырхан.

А Ӡ х ь А м Ԥ ш

Еирыӡк азна ҭыстеит аӡыхь,
изгоит сара аҩныҟа аӡхьамԥш.

исмоурц ахааназгьы агәыхь,
ицарц схьаақәа уаҳа ихьамԥш.

Амҩан дысԥымландаз ҳарамк,
лаԥшыцәгьак, напхыцәгьак, ҿаасҭак.
Аҩнынӡагьы крыбжьоума – харам,
Абар-абар, сааихьеит, шьаҿак.

Аҷараҳәа алыкә хәыҷ аартны,
Снықәлап са сашҭа, сзыхӡыӡуа.
Схәыҷқәа сԥылап рнапқәа еинҟьаны,
рангьы инцәыҵакшәа, лылаԥш уа ирӡуа.

ишԥа нас? иаԥсуа ҩнаҭоуп
иаԥысҵаз, ҟалашьас ҽак амам.
иҩныҩуагьы ижәытәӡоу сбызшәоуп,
Ҽа бызшәак сахьынҳалартә, исыхьи.

иаазгеит сахӡыӡаауа аӡхьамԥш,
Аԥсуа идоуҳамчрақәа ирҟәыху.
иалзгалк ҳәа сашьҭам сара амш,
исызхоит аԥсыцқьала иҿыху.

иаазгоит сара аҩныҟа аӡхьамԥш,
Сгәы алаҟа, схы алаҟа сыҟоуп.
Алаԥшцәгьақәа срывсуеит, срызхьамԥш,
Сеихоит сара сашҭахь, аҩныҟа…

А Б Н А л А ҩ ц ә А рА А С ҭА …

 Аԥсадгьыл аныхьчатәха ибналан
  ицаз иаасҭа деицәоуп, аибашьра
  ашьҭахь уи иааихәаз аибашьҩы.

 Еибашьҩык иажәақәа рҟнытә
  шәара шәанеибашьуаз ҳашәԥырхагамхеит,

  уажәшьҭа шәаргьы шәаҳԥырхагамхан.
 Ҳаамҭазтәи агәыхь лаф,

 абналаҩцәа ирызкны

Уиашоуп, сашьа. Ухьаа саргьы исыцуп,
иаҳзымчҳауа ахҭысқәа аабоижьҭеи кырҵуеит.
иахьатәи ҳаамҭа џьоук ҳзыҳәа иҿыцуп,
Абналаҩцәа «ҟәышзаап» аԥсҭазаашьа ҳдырҵоит.

Уиашоуп, сашьа. Саргьы сычҳара хыҵӡеит,
Схы знысҟьара сзымдыруа санықәхо рацәоуп.
Аибашьраан зыгәра згоз сиаша аҽарӡӡеит,
Ахы ахьаҵәахыз сызнеиуам, уахь амҩа лашьцоуп.

Уиашоуп, сашьа. иҳачҳалап ҳамч азхозар,
Ҳа ианаҳмыхьча ҳҳаҭгәынқәа, 
   ирыгәҭасыр ҳәа сшәоит.
Ҵаҳәарҭа иҟоу ҳдауаԥшьқәа еиҭах ҳагәра ргозар,
Уи иеиҳау насыԥ ыҟамшәа иахьала избоит.

Уиашоуп, сашьа. Ҳанацәа рмыткәма иаҳхымԥсаац,
Даҽа зныкгьы ихәрашәаха ҳаазыӡырҩып ҳтәаны.

Агәамч закәу издырӡом зыбжара зҟәымԥсаац,
Аццышә закәу издырӡом имбзахац ибылны.

Уиашоуп, сашьа. Ухьаауп сара исхьааугьы,
Аҽышьаҳа сеиԥшуп, издыруеит адәы зыԥсоу.
Ҳхы ҳаигӡомызт ианаамҭаз, 
   аԥсы мыжда шҵааугьы,
иахьа акы ҳаанамго ҳақәхазар…
Сыздыруам… мамоу…

ҭ ы Ӷ ь Ӡ А А р т ә ы л А

инацәақәа иҿыҵакны дасит атрышә,
ҭыӷьӡаа данрылаха, ииҳәоз заҳауадаз.
итрышәыбжь хҿаҵас инкылҟьеит ахышә,
Ахы ианақәиҭха, иԥрит, иахьыԥшуадаз.

Еилоуп ҭыӷьӡаа, уаха-саха рацәоуп,
инызкылашаз, иаха змада, дызбада.
Аӡә илакыҵа ҵшәаауп, ҽаӡә илымҳа ҿахҵәоуп,
лабаҟьара далашәан иалҵхьада аахада.

Абар, ацәаӷь тәыҩа ихаргыла еисҩык,
илаԥш ауаҩ ҟәыш иахьихьигӡаз,
Дҿаҳәатәха даақәгылт, дырзынкылом шәҩык,
Диӷрагылан диҟәаҟәарц, димеигӡа.

Еилоуп ҭыӷьӡаа, уаха-саха рацәоуп,
Аҟәыш иԥсы игароуп, дызрылҵыр.
Урҭ ауаа акала еибаркуп, еиуацәоуп,
Еисыргьы еинаалоит, рыԥсы рхымҵыр.

ирыцҳаха ирылахаз ацқьа заҵә иоуп,
ихы абеигари, ҭыӷьӡаа ахьиԥымло.
ибагәышьоит, иԥсҭазаара кыр ихьанҭоуп,
Аԥсрамҩа дзынԥшылоугьы ихала дзанылом.

« А Ф ы р х АҴ А »

Заҳәа аҭра иҭажьакцаз 
Афырхаҵара дазхәыцуеит,
Ԥхыӡлагьы ар драԥызаны 
хьыӡрацара дцалоит.
Уаҳа инымҵәо ихәыцрақәа 
мыхьшәашәарц ирҿыцуеит,
ихала иаацәырган 
Зынгьы ахәрашәа иҳәалоит.

Арахь ираҵла дзыҵыҵуам, 
ирымӡгьы дзахыҵуам,
хаҵарак ихыҩыр иҭахгәышьоуп,
Аха иааг.
игәы мыжда шәагәышьоит, 
ишьамхқәагьы неиҭаҵуам,

ишԥеиури ахаҵа баба, 
Ашәшьыроуп дзызшахаз.

* * *
иаасышьклаҳәуа исышьҭоуп аԥсра,
Аӡәаӡәала сашьцәа насымхуа.
Слаԥшықәҵан сзамои, сара?
ишԥабои иаҳарак иахьсыхьуа.

Сиҿагылан ишсылшо сықәԥоит,
Аха аԥсцәаҳа дарбан ииааиуа.
Амшын еиԥш саргьы сыцәқәырԥоит,
исыланаҵ мыч кәармак аиуа.

Еиԥшьуп сара сгәырӷьеи сгәырҩеи,
Аԥсра мыжда аасыцрыҵуами уаҳа.
Ахьаа, еиҭа ахьаа, са сдырҩеит,
Сыцәахьоушәагьы сыҟам, сынҭаҳан.

Амшымхәла шықәсык инаӡоит,
Аҵх лашә ашара иазхьаауам.
Сашьа игәы иқәу ашәҭқәа канӡоит,
Сылаӷырӡқәа ирыблызшәа изҿыхом.

Сыздыруам саргьы асиа сызну,
Аԥсцәаҳа есышьыжь дзынԥшыло

Сананихуа, аха уи сацәшәону?!
хаҵаҵас ауп данааиуа сшиԥыло.

А Ԥ Ҳ ә ы С  Ԥ ш Ӡ А

Ах, дышԥацәоу драҳаҭны аԥҳәыс ԥшӡа,
Ахацәа рыԥхыӡ хаа лҽагәылаҳәа.
Амза кнаҳа шьабазшәа икыдуп ицәышӡа,
лцәа шәырҭаҭа лаԥшкымхарц,
Аҵх лашә аԥыраҳәоуп.

Дыцәоуп аԥҳәыс ԥшӡа. Закә насыԥи иамоу,
Ахыза, аҽлыкәырша дахьамоу дырԥханы.
Уи ауп издыруа уаха анасыԥ иагьамоу,
ишықәхалогьы ахаҵа игәы арахәыцқәа рхханы.

Дыцәаз аԥҳәыс ԥшӡа. лԥенџьыр илахаз,
Амза кылԥш аԥсы ахыҵаанӡа ашарагьы ахьӡап.
илылшеи аԥҳәыс ԥшӡа, 
измыцәо зегь иаҳхарахаз,
шьҭа дҿыхар цәгьамызт, дирҿыхаанӡа гаӡак…

и х АҭА и ҭА х Г ә ы ш ь А м ы З т…

ихаҭа иҭахгәышьамызт усгьы,
Аха ус дишеит  Анцәа.

Уи дыџьнышуп, иусгьы-иҳәысгьы,
Убла ихикылом рацәак.

Амаҭ алаԥш уи даҩызоуп,
иҭиуеит, иааихәоит игәра згаз.
Унаԥшыхыр, зны дԥызоуп,
Ҽазны иакәхоит ишәаҟьаз.

ма дыбжьап, ажьа бжьараҳа,
хықәкык имоуп, анаҩс длашәуп.
имҭа игылам шәыр ҵлахаҳак,
лаԥшхырԥага кьаҿкгьы ишәуп.

Сынцәа иҳамҭоуп сахьиҩызам,
инцәа иҳамҭоуп – илаԥш схым.
Сара счамҩахә са сахьизоуп,
Уи иҟәрышьлагьы сҟьашьым.

ихаҭа иҭахгәышьамызт усгьы,
Аха ус дишеит Анцәа.

мчы ЗмоУ ЗЕГьы СрыҲәоит

мчы змоу зегьы срыҳәоит,
Срыҳәоит ҳа ҳныхақәа,
исҭахым са схазыҳәа,

Акымзарак – сыгәҭыхақәа
роуп са сзыргәамҵуа,
имаҷым исхызгахьоу.
Саҿуп Анцәа иашьапкра,
Сааԥсом, сара сныҳәоит.
Сыжәлар ргәашьымхра,
ирӷәӷәарцазы сиҳәоит.
Сиҳәоит, маҷк ҳҟәышхарц,
маҷкгьы ҳаихӡыӡаларц,
Аԥсымҭәқәа рыԥсымҭәра,
Аӡыблара ҳхымӡларц.
Ҳаԥсадгьыл зхы ақәҵан
Акырынтә иаҳзызхьчахьоу,
ргәалашәара аҵәы ақәҵан
Ҳаамтәарц, ҳхы ҳцәымӷхартә.
имиц ҳа ҳҵеицәа,
ииаанӡа иҳамшьырцаз,
Аицәа, еиҭа аицәа
Ҳаԥылан ҳамхәаҽырцаз.
мчы змоу зегьы срыҳәоит,
Срыҳәоит ҳа ҳныхақәа,
исҭахым са схазыҳәа
Акымзарак – сыгәҭыхақәа
инаӡар урҭ рҟынӡа,
рылԥха хаа ҳагымхар,
Нас сықәрахьымӡаз,

мап сҳәоума, зегь схарахар.
Ашьшьыҳәа снашәылҵуеит,
Сымшра нашәыҭаны,
Сымра хаан нас сцәырҵуеит,
Аҵаа хьҭа наԥхьацаны.
Нас ааԥынра сҽалаԥан,
Сышәҭышха саацәырҵлоит,
иԥхьасцоит агәалақәа,
Ахьаақәагьы сырӡҭлоит.
Абас сара сшазар,
Слахьынҵамҩа сзаныҵӡом.
Сызбылуа еиҳазаргьы,
Сшәаны сымҩахыҵӡом,
шәшьырак сыҽныҵакны,
маҷк сыԥсы сшьарцаз,
Амҵәыжәҩа сныҵакны,
Ԥшак сыннадарцаз…

* * *
ихнырҳәу аҳаԥшьеиԥш, 
хтышьа змам макьана,
Снабывсуеит ауп,
Бԥылара сзымгәаӷьуа аргама.

Сықәреи сгәыццаки еинаалоит, 
Еицҽыжәуп,

Ԥҳәызбак длаԥшықәысҵартә, 
Сзырҿыхо мцак сыжәуп.
Бара бхьачԥаԥырха 
Ахацәа ҳалаԥшқәа брықәтәоуп,
Бӡаӡа рыӡныԥсараха 
Зны ҳқьышәқәагьы брықәҭәоуп.

Уажәшьҭаҵәҟьа сымчқәа дырхом 
Ба бымҵәыжәҩақәа,
Сылаԥш бнықәԥрааны
Еимыбдароуп сыжәҩақәа. 

Усҟан, санқәыԥшыз еиԥш 
Снабымҵас баасгәыдскылап,
Бӡара-па сҽакәырша, 
Гәыӡрала ба бныскылап.

ишәҭхьоу ашәҭ хыблаанӡа 
Амч иамоугьы бнырны.
Ҳаргьы бзықәтәахьоу ауаа 
рылаԥшқәа ҳрырны,

Ҳцап уаҩ ҳахьимбо, 
Џьанаҭ ԥсҭазаарак ҳҽаҳҭап,
Ҳнеивысуа-ҳааивысуа 
Ҳшыҟамлоз ҿа аҳҭап.

Аха уаанӡа, ихнырҳәу аҳаԥшьеиԥш, 
хтышьа змам,
Сынцәыҵаӡуа сбышьҭоуп, 
Бааигәам, ба бхарам…

хҿ ы х ш ь А С ы м А м
                           С. Д.

хҿыхшьа сымам шьҭаҵәҟьа бҿаԥхьа,
Уи амч сызҭода уажәшьҭа.
ҿыц ҳабзиабарашәҟәы саԥхьан,
Сызлаҭаԥшуеи, мшәан, блақҭа.

Бара бқәыԥшын, ба бмаалықьын,
Бышьха ӡыхьын, сыгәра бгон.
Бзиабарак бҭаан, ибҿықәын.
ибмырҟьаларц башьҭа бцон.

Заҟа мши-ҵхи рыкәа ҳҭыси,
Агәыдеибакылараҵәҟьа ҳацәшәо.
Ҳрылан жәҩанаҿ ҳәыҳәи ҵыси,
Адгьылаҿ – мацәазк ҳҭашәон.

Нас ҿырҳасрак ҳахәлашәазшәа,
Ҳанҭашәазшәа тыша лашьцак,

Ҳанасыԥгьы ҳа иҳаршәазшәа,
Ҳашԥеицәыӡи – инмыжькәа шьҭак.

Уи аахыс иҵӡозеи, ҳқәыԥшра
Ажәцәа аҟәнылахьеит иахьа.
исзымшаԥха бхәыԥшӡа анықәыԥшра,
Аамҭак сарԥеиԥеит ҩаԥхьа.

* * *
Еихаҵгылон анкьа
Абырги аҿеи,
инцәыҵагәа ижымызт 
Намыси уаҩреи.

Абырг иҭыԥ идыруан –
Аԥааимбар,
Аҿар амҩа рзылхын, 
рықәра наӡар.

Абырг иаҳаҭыр 
Дарԥшӡон аҿа,
Аҿа иқәгылашьа 
Абырг имахәҿан.

ианаамҭаз абырг 
иҭыԥахь днаскьон,

Аҿааӡага имҩа 
Ныҳәан, иԥшӡахон.
иахьа уи аҩыза 
Абаҟоу, иубаӡом,
Абырг иҭыԥ дузахцом, 
Џьа дтәаӡом.

иԥсы ахьынӡаҭоу 
ҭыԥк дахатәоуп,
Уаҵәтәи аԥеиԥш 
Зчаԥаша днаскьоуп.

илаз анилхтәыз 
Абырг дихатәан,
шьаҿак днеиҭаҵыр, 
имҩа ҿаҟәан.

Абар, аҿааӡага 
иқәра наскьеит,
Дхатәроуп злоуҳәои, 
имчқәа каԥсеит.

шьҭа изынхаз 
ишықәсқәа иԥхьаӡоит,
ихы иаҳа дашьҭалт, 
имшқәа ираӡоит.

Абырг еиҭа абырги 
Срылоуп саргьы,
Урҭ среицәахозар 
Акәхап схаҭагьы.

иараби, ахдырра, 
Ҽеиԥсра иалахьынҵоу,
иахьатәи ҳаамҭа 
Даҭазааит ҳаӷоу.

Еихаҵгылон анкьа 
Абырги аҿеи,
инцәыҵагәа ижымызт 
Намыси уаҩреи.

Б А Б А ц ә ы р Ҵ и

Бабацәырҵи сгәысҽанӡамкәа,
Арахь ааира бгәазырԥхеи.
Сыҟазаарын схараӡамкәа,
Бымра хааран бсызкаԥхеит.

Зхахәы ашлацқәа идрысыз,
иацы зҭәымҭа иҭнагаз,
иахьа иарбан сгәы зырдысыз.
Сзыхынҳәуама сахьагаз.

о, сагеит ҳәа, сқәыԥшра хагахь,
Зегь зымпыҵакыз сҿара,
Еиҭабырхынҳәт, слага-ҩаго, 
Снавабҵахит аҟәара.

Зны иԥсыршьагаз,
Зны ирхысхысгаз,
исхашҭхьаз џьысымшьоз иахьа.
Сышьҭанҵақәа зны исхызгаз,
Абар, исзыхынҳәыхт ҩаԥхьа.

Бабацәырҵи бымцақьоуқьадны,
иагаҩ сеиԥшҵәҟьа иббылхьеит.
Сбымҵазшәа уажә ҩыга қьаадны,
цәаҳәа-цәаҳәа сқәыбҵахьеит.

Бзиабарала иҭәу жәеинраалан.
ирҭәла сгәы зегь бахьӡаны.
иҟалааит нас ашәа еинаалан.
Ацыха ӡыхьеиԥш ираӡаны.

Банаацәырҵых сгәысҽанӡамкәа.
Арахь ааира аныбгәаԥха.
Саргьы сыҟоуп схараӡамкәа,
Саабгәыҵаҳәҳәа, нас сҭарха.

А Ԥ С А Д Г ь ы л

 Аԥсадгьыл ашьа сымаҿа иалоуп,
 угәы иадҵа, иунырып сызбылхьоу.

  иццышәхахьоу лоуп аццышә нхәыҵаршә,
зыхчы инҭаӡны изҵәахуа…

                 Б. Барцыц­ԥҳа

Аԥсадгьыл! избан сара абас сызуцәшәо?
Ухы уақәиҭуп. Уазхаҵоуп. шьҭа иухьри.
Сыԥсы ацҭашәоит уаха амра анҭашәо,
Ашьыжь сацҿыхоит ишысхьаауа са сыхәра.

хәшәтәышьа змам ахьаақәа зегь еиԥшуп,
Сгәы злаҭынчхари са сыхәрақәагь мӷьозар.
ианымҵуа сахьан хыхь ажәҩангьы сануп,
Адунеи  сабарҭоуп, аблақәа акрырбозар.

Аԥсадгьыл! исхароузеи, бзиа узбацәоит,
иуласҵахьеит сшьа кәармагьы, 
   ашьарҩашқәа ирыцу.
Саргьы сурԥагьан, мыцхәы схы агәра згацәоит,
мраҭашәамҭаз сажәуазар, мраҿыхымҭаз сҿыцуп.

Ааи, ихьаахҽыгоуп, игәыхәтәхьӡагоуп Аԥсны,
Сабацәа рнышәнап сразҟы лаша иашьаноуп.
Сыблақәа мааԥшуазаргьы, уаҵәы санықәу сыԥсны,
идысхьоу сцәеижьгьы сыԥсадгьылаҿ иаԥшәымоуп.

Ажәаҭынха нсыжьхьеит, сыԥсыжырҭахь сназго,
Алаӷырӡ ахаҭыԥан, ргәы шьҭызхуа доуҳа бжьны
ираҳалароуп Ахәрашәа, Аиааирашәа – ргәы ҭызго,
иҭааӡа акәымкәа, хаҵаҵас иааҭырҟьаны.

Аԥсадгьыл! избан сара абас сызуцәшәо?
Ухы уақәиҭуп. Уазхаҵоуп. шьҭа иухьри.
Сыԥсы ацҭашәоит уаха амра анҭашәо,
Ашьыжь сацҿыхоит, ишысхьаауа са сыхәра.

С А Б  и Б ж ь ы

Зегь реиҳа сгәалақәа анҿыхоу,
Санақәымшәо изура акгьы,
Саб иоуп ԥсыхәас исымоу,
ибжьы аасыхьӡоит еиҭагьы.

«Уҟанаҵ уҟаз, ушиашоу,
Аӡә ацәгьара изумун ахаан.
Уԥсыцқьара, уқьиара ибашоу
Аусаз иумԥсахын, угәаан.

Узызгәааша ахааназ уа ухы акәыз,
ҟьашьрак ануцәалала ушьа.
Уԥсҭазаара уаҩ иимбац лакәыз,
исыхәоит ҳәа иумԥсахын уҟазшьа.

иудыруаз, адунеи мардуануп,
Аӡә дхалоит, дылбаауеит даҽаӡәы.
Аӡә дқьиоуп, игәыла дҳарамуп,
Ақьиацәа урыцыз уаргьы.

издыруеит, малла ушӷархо,
Амал қамсажә уамеилаҳан, мап.
малс иҟоу – уаныҟо оуп умԥсаххо.
Умқьақьан – сзымбаша сырбап.

Дхаҵоуп ҳәа изырҳәарц ахаҵа,
Ԥҳәыск лхаҵара изхом.
иаԥсуара еидаран данаҵоу,
Дыхьӡыдан, дцәадан дынхом.

Ашәарҭа иҭагылар иԥсадгьыл,
Зҽыԥхьазкыз дҭахар ҳәа дшәаны,
иҭаацәаҵәҟьа изыхьчом нап рыдкыл,
мышгарҭа ҭыԥхоит иҩны.

Уҟанаҵ уҟаз. Умҿыжлан,
Улахьынҵа уацыз уҽырхаҵ.
иҟоумҵан унамыс хыжәлан,
Ушәаргәындоуп сааԥсеит ҳәа уанхьаҵ…»

Дырҩегьых саб иоуп иԥсҿыхгоу,
Дықәрахьымӡан уигьы дбылхьан.

Ацҳаҵәры еибгала инықәсгоу,
маакырак зыԥсоу ибахьан…

У и  А м ш …

 Хәажәкыра 4, 2010 шықәса. Ашьыжь
 сусурҭатә кабинет аҟны сыштәаз, 

 длаӷырӡышо дааҩнашылеит ҳаинститут
 адиректор Уасил Аҩӡба. Исеиҳәеит

 ҳ­Владислав дунеи иԥсахит ҳәа…

Уи амш рыцрыҵуама шьҭа сыҵхқәа,
Сымшқәагьы инырхыԥраа ицаӡом.
Ак аламӡо инеихьеит са сықәрагь,
Смажәуазар, шьҭа са сҿахаӡом.

Уи амш…Заҟа хьаа алаӡазеи,
имблырцаз исырцәартә сыӷәӷәам.
москвантә… Уи аҭел иҭаӡазеи
раԥхьа ҿызҭыз Аԥсныҟа… Гәы азҭам

Акәымзар иаанҿасуан уи аҽны,
Аҭелқәа уаҳа шәаџьра рымурц.
Сԥыза Ду, угәеисра сахацны
Самазҭгьы, уеиқәхарын, са сыԥсрын.

Уа уда иаԥсыхәои шьҭа сыԥсадгьыл,
Уи ахәрақәа макьана имӷьаӡацт.

Ҳхақәиҭра иаҳзааугаз уԥс адкыл,
иааугәыдкыл узхара иумбаӡацт.

Уа уда шьҭа зымшра ҳхаԥхода?
Сдоуҳа уҳәоу?..
  иаҳзымыхьчар ҳәа сшәоит.
Дырҩегьых ҳааидкыла ҳзыхьчода?
мчы хәашьқәак аныхеиԥш ҳдыршәоит.

шьыри, уԥсы аҿыхра, сбаагәара,
Са сыԥсҿыхҩы, усызхымгар ҟалап.
Владислав, саргьы исымоуп ахара,
Усзымыхьчеит, гәнаҳак згалап.

Уи амш… Заҟа хьаа алаӡазеи,
имблырцаз исырцәартә сыӷәӷәам.
москвантә… Уи аҭел иҭаӡазеи
раԥхьа ҿызҭыз… исхысыз сырӷӷа…

и С ч ы ч А З  рА ц ә о У п

исчычацәеит ачымазарақәа, аԥсрақәа,
Бӷеиҵыхрак аасырымҭеит уаҳа.
иаасываҳартә снаргеит снапқәа,
Ԥсшьарак анысҭахыз зегь реиҳа.

исыздыруам сзыхҟьо, сзахырҟьоу,
исзымдыруа гәнаҳақәак схьыԥшума.
ирацәахеит слашәушәа сзынҟьо,
Ахьаақәа – урҭ зегь еиԥшума.

Схы зыхҭнысҵоз, 
  иахҭнырҵахьеит аӡәырҩы,
Аӡәырҩы рлахьынҵа изазымиааит.
Аԥсҭазаара, усхымыццак, уааӡырҩы.
Ҵла гәаҩарак ишубо са сҭымиааит.

Анцәа иишоз срыцуп саргьы,
Схәыҷраамҭаз сааӡан цха қарбыҷла.
ихы иазимуз изызымуит аӡәгьы,
Сааҟәымҵӡакәа сызҿӡазгьы саԥыџьран.

Сызҵагылоз ианроулак  рыԥсы,
Аӡә абзиара ацәгьарахь имҩахигон.
Аӡә дышәшьыран даасхагылон, сыԥсы
ҭызхуаз амра шыра дыцәгылан.

Ауаатәыҩса ҳаилыӷраауп, ус ҳшоуп.
иаҳзымҵәахуа адәныҟа иҳацәцәырҵуеит.
Аӡә ихьына ҽаӡә изыҳәа ихәшоуп,
Ҳааиԥылоит,
Нас ҳаиԥымларц ҳнеиԥырҵуеит…

х ә ы ш ә т ә ы ш ь А З м А м  А х ь А А …

 …Ахәрашәеиԥш ихьаахҽыгоу, сашьа,
 Ӡыхьҵас са сӡышара хызҽуа,

 иаҳҭахымхаргьы иуҵәҟьаӡом ҳшьа,
 Ҳашԥеиԥшу, бжьык ауп ҳазҿызҭуа…

Сашьа Демур Бжьаниа изкны, иԥсы
анҭаз искьыԥхьхьоу ажәеинраала аҟнытә

1
Ахәрашәеиԥш ихьаахҽыгаз, сашьа,
Ахәрашәа аҳәахаҵәҟьа змаӡаз,
Уԥсҿыхра сылымшеит, уашьа,
Ушәаџь ауп ихҭҟьараха исаӡаз.

Ҳаибабоит ҳамҳәаз уи аҽны,
Ҳанеиԥырҵуаз, дцәыҵатәан аҩсҭаа,
Дшаҳхыччоз ҳамбартә еиԥш ҳлашәны
Ҳашԥаҟаиҵеи, ҳшьаныррақәа ҳамԥаа.

Сыԥшын стәаны амшқәа ԥхьаӡо,
Асабшеи амҽышеи харазтәуаз.
Амылҳамхәшәеиԥш ухьӡҳәара сраӡон,
о, сашьа, – аиҳарақәа еиҳазтәуаз.

Аԥсҭазаара ҽакала згәы ахыз,
Зхьаақәа рымца уацәызхьчоз.
Зыблақәа хааз, иразыз,
ианааиқәԥсоз, са соума иузымхоз.

Сыԥсы ухасҵарын, угәеисра хынҳәырц,
иара усгьы ԥсык еицаҳхани.
Аха сыҟазаарын ара са слаҳәырц,
Уара иудсҳәалоз сгәыӷрақәа рацәани.

Уааԥсазар?..
Саргьы акыр сааԥсацәоуп.

Угәы ҳахшәазар?..
Сгәы зху саргьы имаҷуп.
Сызҵоуҵаз аидара хьанҭацәоуп,
Ԥыхьа иубац сабаҟоу, сыԥсыҽуп.

Ушԥасыгхеи сабиҵас санжьжьатәыз,
Зегь реиҳа уажәа хаа ансыхәоз.
Кыр сыгхазар, иутәыз, иҳәатәыз,
Сықәурхеит схы иасҭо аҽыԥныҳәа.

Ахәрашәеиԥш ихьаахҽыгаз, сашьа,
Ахәрашәа аҳәахаҵәҟьа змаӡаз.
Уԥсҿыхра сылымшеит, уашьа,
Ушәаџь ауп ихҭҟьараха исаӡаз.

2
Сзамышьцылеит, Демур, сышџьабоугьы,
Уԥсы ҭоушәа саҿуп ахжьара.

Уҳаҭгәынаҿ сыԥсы ҭыхуа сыштәалоугьы,
Уаақәҵны уааирашәа збоит аҟәара.

Ушызбац ухха-ччо уаасԥылан,
Сыԥсыҽраз уа исыҭо гәыбӷан,
ҿаауҭыхуеит: «иухьзеи, уҩагыла,
Сара урҭқәа сҭахӡамызт, умџьабан.

Уаалеи, ҳаалаҩеип, уа угәхьаазгеит,
Сшыгәхьааугоугьы здыруеит сара.
Угәы усырхьит, сеилкаа, схы абазгоз,
исылымшеит аԥсцәаҳа ицәцара.

Данааихгьы сҟу-ҵәыуа сиԥымлеит,
хаҵаҵас исыркит са снапы.
Сицны џьанаҭ мҩа санылеит.
шьҭа зегь збарҭоуп, исаҩшәом акы.

Уааила сҳаҭгәынахь, усашьами.
Аха улаӷырӡқәа аанкылала шьҭа.
Урҭ сара сзыҳәа ихьанҭами,
имхәашьуазар сҭахуп улакҭа…»

…издыруеит, Демур, зегьы здыруеит,
Сацныҟәар сҭахгәышьоуп уҟазшьа.
Аха угәхьаагара сацуп суазыруа.

 3
Аӡәаӡәала, аӡәаӡәала сашьцәа шәнеишьҭала,
Смышьҭацәгьаха араҟа сыншәыжьит зегьы.
шьҭа исылшом ианырҳәо: «Уааи, иныхҭәала,
Аиашьа уа уаԥхьа иҳахәҭам ҳара аӡәгьы».

Асыкәмалхҵарахь снеиуеит, 
  ақдеиԥш сшьапқәа срыхо,
Акнаҳарҭахь сыргоушәа уа срылаԥшуа аџьар.
иабардыруеи, аиашьа рыцҳа, уажә иӷрыхо,
ишеиӷьишьо абардыруеи иҟамзар ихабар.

иабардыруеи алаӷырӡ ажьакцеиԥш уи дшафахьоу,
Адәахьтәи иқәгылара ишамҳәо зынӡа акгьы.
Аччара, агәырӷьара – маҭәажәк еиԥш дышнахахьоу,
шьҭа уаҳа игәы арҟәандара шилымшо аӡәгьы.

…Снеиуеит асыкәмалхҵарахь, 
   акдеиԥш сшьапқәа срыхо,
Акнаҳарҭахь снаргозар разҟ сыманы схы бо.
Демур, уажәыҵәҟьа уаасԥылазҭгьы, усыхәон,
Аха уареи сареи ари адунеиажәаҿ уаҳа ҳаибабом…

* * *
Сааит иахьатәи сҭыԥаҿ ԥсҭазаарак сагәылсны,
Сааԥса-скара сыжәбазаргь сымҩа мариамызт.

рбаха смаӡеит ибатәыз зегьы-зегьы срылсны,
иццакуаз аамҭагьы ааҭгылартә имариамызт.

Сышьҭа анысҵаз џьысшьоит сыдгьыл, 
  идамыӷамкәа,
Сзырсуаз аӡиасқәа лак иамжәуа имхәашьит.
Сара ҟазшьалагьы ижәбац – 
  схаацәамкәа, сымҽыӷымкәа,
шҳамла иҭәыз маҭыкгьы саиааины исымшьит.

Зегьы адәы ҳақәуп лахьынҵала иҳазшоу 
  ҳаацрымшәо,
Уи аиҭакраз иҳалшо ҳәа ак шыҟам агәра зго.
Дыӷәӷәаҵәҟьоуп зымҩахәасҭақәа 
  реиԥшьырҭа згәы ахымшәо,
Ахааи ашеи рҳәаақәа  мырҩашьакәа еилзырго.

Сааит саргьы абранӡа, абарҭ зегь сыргәылсны,
Сааԥса-скара сшыҟоугьы аԥсҭазаара сгәы ахшәам.
рбаха смаӡазаргьы ибатәыз зегьы-зегьы срылсны,
Агәхьаагара саркарартә еиԥшҵәҟьа сыгәшәам.

* * *
Сызцхыраарц зҭаху рацәаҩуп,
Насыԥми, ацхыраара сылшар.

исыцхраарц исҭаху жәпаҩуп,
издыруеит ишрылшо исыхәар.

Аха урҭ еснагь еилахоуп,
Аӡә дсоургьы имаҵ зулароуп.
Сырҭахуп, аха рыбӷагьы ԥҵәоуп,
Аҽадаус раҩган ирышьҭыроуп.

Ухы иақәуҵо уиҭоит Анцәа,
Еиҳау уара уҟынтә дазыԥшӡам.
Егьа уҳәаргьы аԥсуа игәаҵәа
Сымоуп, – аӡәгьы сизыԥшӡам…

* * *
Фырџьанк, ма ҵәыцак иҭазыгӡартә,
Сыԥсҭазаара усҵәҟьа икәадам.
Схьаақәа зегь гәыла исхызгартә
Амч сымоуп, сыхгьы еилагам.

Амшын цәқәырԥа салиаазшәа сыҟоуп,
Ааиқәтәашьак сымам, мамоу.
Схы шьҭкәыцәаа сахьнеиуа сыҩныҟоуп,
Сыԥшәма уа лымшра ахьыршоуп.

илхәышәтәуеит схьаақәа неиқәҳәала,
лыԥсы ахоуп, сџьынџь, сыҩнаҭа.

Сгәы еиԥш уа зегь ҭәуп ашәала,
Сцәымза лашароуп схаҭа.

и м и ц  р ы Б ж ь ы

мгәарҭа иҭыҩуа шьҭыбжьуп ашамҭаз сзырҿыхаз,
Сыԥхыӡқәаҵәҟьа ирыламшәац
   сахьоуп сназхьыԥшыз.
Ари адунеи иқәлахьоу, иқәымлац ргәы ҳҭыхоит,
Адәахьы ақәа кыдҵәоит, ажәҩангьы шхәашьыз

Сара ианызба ацәа сшалҵра саналҵ ауп,
иҭел ҳаран сцәа-сжьы акы алҵны  ицон.
Усҟан суаҩхшарамшәа схы 
  сзырбазгьы сгәамҵроуп,
Бгыӡу, қәыџьмоу, – аккарахьтә бжьыцәгьак гон.

Асҵәҟьа ассир! Ԥхыӡзар усҟан уа ҽа усын,
Аиха ԥҽыхақәа рҽеизга снаҩс шьхара руан.
Ахәыцха змадаз, сҿазҳәалоз сыхшыҩ саԥысын,
Аҭел ҳарагьы ахьсыӷрыхуаз са сбылуан.

Сбылуан. имиц рымшрагьы шьҭа исмыхәо,
Аиха жьакцақәа ихырҩон ашәҭқәа, ашьац.
Адәы ацәмаҷхон кәадыр зқәымлац уажә аҽыхәа,
Доуҳа ҵлакгьы ахәаҷа иҵдырҟаауан адац.

Нас, мгәарҭа икьаасуа ишԥақәымхоз ҳахшара,
имиц зыргәамҵуа ҳшьанырра иаҳнамырбар,
иабарыхәо мышкызны урҭ иҳарҭо ахара,
Ҳахәаҽыртә ҳхы наагозар аӡаӡа цәыкәбар.

* * *
Ари сара истәуп,
Сыԥсҭазаара иацуп.
иарбан са истәу,
иарбан исдацу?

иԥсхьоу рыԥсқәа роума,
Схьаақәа сыцәзырӡуа?
Еиҭах сыгәра ргоума,
ирбозар сышмыӡуа?

Сымҩақәа еиԥымларц,
Снеивга-ааивго сыргозар?
Аԥсрамҩа санымларц,
лашарак сдырбозар?

Сыԥхыӡқәа ирылоу,
Сымшқәагьы ирыцу,
исымбартә еиԥш сыгәлымҩоу,
Еснагь сара ишсыцу.

Ари са сыԥсҭазаара,
Ари са сдунеи.

ҩ-мцак рыцразаара –
Схы зықәсыршәеи.

Аха шьаҿашәарҭоуп,
Сызнымшәо сызну.
Ҳаԥсцәа зегьы рбарҭоуп,
Еснагь згәы зҽану.

иԥсхьоу рыԥсқәа роума.
Схьаақәа сыцәзырӡуа?
Еиҭах сыгәра ргоума,
ирбозар сышмыӡуа?

* * *
Анцәа сиашьапкуеит, суазыруа,
Сгәы ахәрақәа ирӷьарц.
Схахьы ажәҩан гәыргәыруа,
иақәнакит саршәарц.

Са сзыцәшәо Анцәа ида
Дыҟаӡам аӡәгьы.
Уаангыл адыд, гәыда.
Уҳәаадам уиазгьы.

Ҳазшаз илаԥш хаара
Ҳаҵаз, игәы ҟаҵо.

изаҳҭахи аҽыргәаара,
мамзаргьы ҳкәараҵо.

иԥшьоу адгьыл сықәуп,
Ажәҩанаҿ уаргьы.
Аха уалны иҳақәуп.
Аныҳәара – зегьы.

Ныҳәа згым дԥааимбаруп.
Диҷкәынуп Ҳазшаз.
Нцәа дызмам уи дӷаруп,
Аҳамԥа икашәаз.

Амч аҵкыс иаиааиуеит,
ицқьоу агәыбылра.
жәҩангәаԥхьарагь ҳзааиуеит,
ианҳалша азыԥшра.

Б л А қ ҭА х А А

Сҭарԥшы даҽа знык ба блақҭа хаа,
Быбла ӡыжьрақәа снархыӡланы сга.
Ба бзеиԥшу вулкануп, схәаҽы, аха,
Баша мҩасҩым, ушьҭак сыгәра га.

Схаамызт, исзымҳәеит бгәы иақәшәоз,
ианаамҭаз, са сқәыԥшра лашәын.

исаҩсхьоу зегь збоит иахьа лакәшәа,
Џьара ахаа, џьара аша еилашәын.

Еинаалазшәа зызбазеи усҟан,
Ахааи ашеи џьарак иӡҩахьоу.
шьҭа издыруеит, снапала дак ԥысҟан,
иахьагьы исыхьуеит,
хыхь-хыхьла ишӷьахьоугь.

Сҭарԥшы даҽа знык ба блақҭа хаа,
Нас быбла ӡыжьрақәа срымаз хәаҽтәыс.
иансымам шьҭа уаҳа аԥсгаха,
исымаз зегь нсыжьуеит ҳәатәыс.

х м ы Ҷ  ш ә А р ы ц А ҩ

«хмыҷ шәарыцаҩ ныҟәаҩы»,
Ушьҭа схиҵеит иуа.
Сара саԥхьа иагаҩы,
Ушьҭа ихыла инеиуан.

Ҳаишьҭоуп ашықәсқәа еихьыгӡо,
Аӡә даанҿасуеит дкара.
Егьи имҩақәа нагӡо,
Днахьыԥшуеит уцәаара.

Аха дзымнеиӡацт аӡәгьы
Уара ухра ҿҟьарҭаҿ.

Умҩа иқәзаауеит уаҵәгьы
инаӡарц уԥстәарҭаҿ.

Ԥсра-ӡра иқәӡам апоет,
икалам аԥсы зхалаз.
хмыҷ, унцәыҵаӡ умцаӡеит,
Ахра уахьаҿалаз.

* * *
иаартны инсыжьит сыҩны ашәқәа,
Аҭӡамцқәа рхәаҽбжьы сардагәан.
Сааҵраҿы иҽырбоит адәышәҭқәа,
рыԥшӡара иамоуп ирхаган.

ихәаҽуеит са суадаҿы аҭӡамцқәа,
Адәышәҭқәа рхақәиҭра ҳәаа амам.
рыбжьара зегьы ирықәиҭу амҵқәа
Еилаԥыруеит, сахаҵәҟьа рымам.

А Д Г ь ы л

Адгьыл зхагьежьуа 
Алыра ааҿыжлоит,
иааԥса-икароу адгьыл 
Зқәыршәшәарц.

Нас дгьылҵысроуп – 
Уаӷеимшхара нзыжьло,

Амҵқәа реиԥш,
Ҳаԥсы рыцҳақәа ааҿышәшәарц

Ҳшәырқәан ҳазҿоу,
Аԥсҭазаара ҵла дууӡӡа,
Усҟан еилых ыҟаӡам, 
Дагоит иаҿашәаз.

Нас ҳхы заажьои 
Ауаатәыҩса, ҳдууӡӡан,
Ҳара имчыдоу, иҳәаадоу, 
Аҽышьҭа иазынхаз.

Аамҭалатәи аӡыҭҟәа, 
мра шәахәак иажәуа,
инықәбо аӡаӡа, 
шьыбжьаанӡа зыԥсы ҭам.

Ҳнаҿыхәалап аԥсҭазаара,
Ҳиаанӡа ҳазражәуа,
Ҳаамҭагьы ҳнықәиартә 
иԥсыршьагоу цәарҭам…

х ы л Ԥ А х А С рА А

хылԥа хасраа  аӷәра шԥарки,
Ҳаамҭа аҽыццышә шьаҳаны.

иагьанбахьӡеи, ашькыл шԥарки,
рымҵақьақьацәа еизаны.

Ухаҵоуп шьҭа, унеи иҽыжәҟьҟьа.
Аҽыбӷа рҽаласа ичаԥоуп.
шә-хык ҭурҟьаргьы ицоит ирывҟьҟьа,
лаԥшхырԥагала еилаҳәоуп.

шьҭа инхаз дырҩегьх Ҳазшаз иоуп.
Аҩсҭаа ишьҭамҭак ҳамбо
иҟаимҵакәа, хылԥа хасроуп,
Амҵақьақьаҩцәа рхы агәра ргоит.

ҿ А м ҩ А К  А Ӡ ы х ь  Ԥ ш ь А

ҿамҩак аӡыхь ԥшьа анаҿыхәара,
иаҩызаха ҭынч ԥсҭазаарак сҭахуп.
иҟамкәа, ишԥаҟам исыхәара.
Аха макьана са сзыҳәа иҵәахуп.

исыԥшаазҭгьы, иаангылозар акәхарын,
Сырцых-цыхуа сызмоу са сдунеи.
Агәҿыӷьра иаркаразгьы сакәхарын,
Атәанхалаҩ иаамҭаҿ саннеи.

Аха усгьы ԥсҭазаарак саҳәалоит.
Сааԥсеит, сааԥсаҵәҟьеит сара.

ҿамҩак аӡыхь ԥшьа саҳәалоит,
иансаҭәоу уаҵәтәи амшгьы абара.

* * *
Усҵәҟьа тәамбашақә бсывсны,
Бцап, аха иҳақым, идыр.
Ахьҭеиԥш бзиабарак насылсны,
Сышьҭахар, иалшоит сыԥсыр.

Ашәырҵлеиԥш сҵырҟәдаауп иара усгьы.
инысхыԥраа ԥсаатәқәак цахьеит.
Самоуит аԥшамҩасҵәҟьа уссгьы,
Сыццышәхазар акәхап, сыблит.

Аха сыццышә алаӡҩам адгьыл,
иҭаԥсоуп бара башҭа ишәҭыцқәан.
Ашьац тата иацуп рыԥсы адкыл,
Быхәдагьы иахаԥсоуп еимхәыцқәан.

Нас усҵәҟьа тәамбашақә бсывсны,
Бымцалан былаԥш санкылан.
Ахьҭеиԥш бзиабарак насылсны
Сышьҭахар, сыгәнаҳауп зегь рыла…

А Ӡ ә и  Д АҼ А Ӡ ә и

Аӡәы аамҭа иалиԥаауеит ихәы,
Даҽаӡә уи аамҭа дасаԥыџьуп.

Аӡә аамҭа дханагалоит ахәы,
Ҽаӡә изы уи аамҭа цәыӡуп.

Арахь зегь ҳиашоушәа ҳхы аабоит,
Уаха-саха ҳа ҳарҟьалан.
Аӡыхь ԥшьа ҳшахәаԥшуа иҭабоит,
Ҳгәы ианырма уи агәала.

Нас ҳанҿажәклак уаҵәы зны,
иацы наныкьараҿы иаԥшәымаз,
иаауԥылоит ицәышӡа, ишабаны.
Алашәеиԥш имыцхәханаз.

рқьафаамҭа еиҭа инаскьарц,
иаарымхәыцуа иарбан усу.
рыӡлагарақәагьы лагаларц,
рӡымҩахыга еиҭа рҿыцуп.

Ауаа ӡыда инхеит ҳәа, мап,
хьаасгьы измада, уссгьы изкыда.
Нас ахҿыхраз егьа рҳәап,
рыбз рҿызхша зегьы мчыдоуп.

Амчра уҳәеит ҳәа, ас ҳаӷоу,
Дызҭашәашоуп ҳазҭагылоу.
Ауаҩ ԥсыцқьа уажә дҿаҳәоуп,
Аччиа мҩа даныргылоуп.

изуҭац иҭала – ифалааит,
Уаҵәтәи ҳԥеиԥш азхәыцха змада.
изгалац – еиҭа игалааит,
хдыри хымдыри еилзыргада.

…Баша иԥызжәоит саргьы сгәы,
Баша ақьаадгьы са исыргәаҟуеит.
Дысхыччоит амгәауҩы дтәаны,
Симфандаз, сыбаҩқәа еилаҟәаҟәа…

С А С А Б Д У х Е и т

изуа сақәшәом, исҳәо сақәшәом,
Акымзарак схы иԥнаҟом.
Сызҭагылоу шызбо лакәшәоуп,
Акгьы саахом, ак сынҟьом.

Уамашәаҵәҟьа иахьа сыҟоуп,
Гәырӷьа-ччаԥшьуп зыкәа сҭоу.
Сҩызцәа, суацәа сыҩныҟоуп,
Еишьҭагылан рымҩа ахьхоу.

Са сабдухеит, нас ишԥыкәу,
Са сабдухеит, ишәаҳау!
иааԥса-икароу, амҩа иқәу,
Сашҭа шәҭала, ари заҳаз.

Сыԥшәмаԥҳәыс лбысҭа афҩыхаа,
иналаҭәап ажьҵаа афҩы.
Ҳаишәачара царц еиқәыххаа,
Урҭ ирыцлап сара сҩы.

иҳалалуп сԥацха гәыраз,
Ахәышҭаарамца ԥхоуп рацәа.
шәымҩахыҵла – абзиара шәымаз,
игәырӷьо ишәԥылоит са сҭаацәа.

Са сабдухеит, нас ишԥыкәу,
Са сабдухеит, ишәаҳау.
иааԥса-икароу, амҩа иқәу,
шәымҩахыҵла абри заҳаз.

С А Ԥ С УА р о У п

Аӡәгьы сара дсышьҭаӡам гәаӷшақә,
Гәаӷшақә са сишьҭам аӡәгьы.
исҭахым сара аԥсҭазаара хәмаршақә,
Сацклаԥшуеит акыр са сыхгьы.

Аԥсуароуп исымоу закәансгьы,
Сызхымԥо, сызҵымԥо иароуп.
Намысуп исшәысҵо маҭәасгьы,
Асаркьаҿгьы избо схаҿоуп.

Сааиуеит сыгага снавсуа,
Сышьҭақәа гәнаҳак рхьыршам.
Снаиԥырҵуеит ажәала згәы иҭасуа,
Ахӡыргаразы, мап, сара сшам.

исылшо ҟасҵоит уа сыҳәҳәыӡуа,
Аԥсны амаҵ зуеит, сааԥсаӡом.
искапануам исхашәлаз, исцәыӡуа,
ирацәасшьои иҟәнысшьои збаӡом.

Санцо ари адунеи ааныжьны,
иԥшӡазароуп аԥсуала сыԥсра.
Стомқәа ракәым усҟан инсыжьуа,
Сцәаҳәақәа роуп, изқәымыз нҵәара.

А Ҳ  Д Е и м С А Н …

Аҳ деимсан, еимсеит зегьы,
Аҳкәажә лтәарҭа хьанҭахеит.
иҿы изаартуам ара аӡәгьы.
Амчра аиааира агахьеит.

Зегьы илаӡоит ақьаҳиа,
Уи рахәҵас днарца-аарцоит.
илыздыршуеит аҳкәажә акаҳуа,
Уарҳалк лаԥхьа ишьҭарҵоит.

Аҳратәра изалымҵит жәларык.
Урҭ цәгьа-шьцыла иашьцылт.
иааиҭаххеит – ихисоит шә-хык,
раҳ дызҿыз дзаҟәымҵӡеит.

Аха иџьоушьаша, ара,
Аҳ дахызҳәаша имчра,
рхала иҭалоит ихәура,
ишрыгымгьы агәамҵ-хамҵра.

Адаӷь ҿыжуа ахала еиха,
Амаҭ аҿы ишҭало,
Аҳ ашьажәҩы ицәынхарц,
имаҵуцәа рцәа иҭалоит.

Аӡәы игәамԥхо егьи игәаԥхоит,
Доусы иа итәала диашоуп.
Зегьы рзыҳәа мрак каԥхоит.
Аӡә иҩаша хәашоуп.

раҳ деимазкыз амаҵуцәа.
ҭыӷьӡаа реиԥш еилалоит.
иара рпара ибан рацәа.
Гәахәарак наиҿықәлоит.

изеиҿамԥшуа инеит зегьы,
Аҽеидкылара зылшода.

иара даҳуп – уаҳа аӡәгьы,
ихы аиҳа зыгәра игода.

ҭыӷьӡаа ртәылан аҳ деимсеит,
рыбӷа ԥҵәеит џьоук шхырхәоз.
Аҳкәажә лтәарҭа хьанҭахеит,
иаҵагылазгьы архәеит.

Ахдырра рыцҳа инаскьаны,
ирыхәаԥшуа игылоуп.
Амаҵуцәа иргәарԥханы,
Аҳратәра-мҩа иангылоуп…

* * *
мҩак ианымлац сакәушәоуп сшааԥсаз,
Саԥхьаҟа сахьцаша абыкәу.
Ԥсшьара сымҩахыҵит ианаамҭаз,
исзышьҭымхуа еидароуп исықәу.

Нахьхьи џьара аҵыс иаҵәа абжьыхаа,
Араанӡа, араанӡа ҳәа исыԥхьоит.
Схы нықәҵаны исымам аԥсыха,
Аԥсҭазаарагьы хәаџьа шәҟәны саԥхьоит.

Еилсыргаз маҷуп, сзахьӡоума,
Ӷәра зхамшәац аамҭа саԥысны.

Аҵларкәыкә, уара сымшқәа уԥхьаӡоума,
Сбаҳчара урҿыгәуеит уахысны.

Сӡыхь ауп макьана иҭамбац,
Аӡыкәыркәырқәа ирымоуп уа ԥсшьарҭас.
Амрагьы зхьышәахәа схамбац,
макьаназы иснамҭацт уа шәарҭак.

Нахьхьи џьара аҵыс иаҵәа абжьыхаа,
макьаназы иароуп сыԥсы ҿызхуа.
Схы нықәҵаны исымам аԥсыха,
Ааԥынроуп сҿара асахьақәа ҭызхуа.

С ы ш ьҭА қ ә А

Сыԥсадгьыл ианылахьеит сышьҭақәа,
рхыԥхьаӡара здыруа иароуп.
Самамызт ԥсгарҭак сымҭакәа,
исанаҳәон: араҟа ууаароуп.

Ара ишьҭоуҵаз уԥылоит жәҩанаҿ,
Ара инухыз уа еизгатәхоит.
Ухьамҵкәа унхозар угәыжәлараҿ,
Уаҟагьы уԥстәарҭа лашахоит.

о, сыԥсадгьыл! исыгымкәа, ишԥыкәу,
Егьа сыгуп, суаҩыми саргьы.

Аха сҽыраӡа умҩақәа срықәуп,
Ҽыԥныҳәа симҭошәа збоит иахьа аӡәгьы.

Уаҵәы… сымҩахәасҭақәа еимамлацт,
Уаҵәашьҭахьгьы усоуп, сызшар.
Сыҵхқәеи сымшқәеи еинымлацт,
Еихшоуп исымбацшәа рхабарк.

Сабацәа рашәақәа сыргароуп,
Урҭ роуп иԥсҿыхгоу са сзы.
исымҳәац, сгәыӷуеит, исҳәароуп,
изынсыжьри рыххатәыс уаҵәазы.

Уаҵәынӡа ԥсҭазаарак ыҟоуп,
мышкы иалаӡо здыруеит изакәу.
мши-ҵхи рҳәааҿы уажә сыҟоуп,
иҿахымҵәацт амҩа сызқәу.

А ц ә қ ә А

Ауӷә иаҵакуп ацәқәа,
иҿыжуеит ауардын.
ихызазо ахыцәқәа,
Ԥҳәнымҩала иҭәын.

Аҳәынҵәа – аԥсҭыхга,
Узылсуам – шьамхахьы.

Аԥша ҵәыҵә – аблаҭыхга,
ижәылоит – бӷарҵахьы.

Сынтәа аамҭа аамҭамызт,
Аарыхра хьшәахеит.
Аҽаҩрагьы ҽаҩрамызт,
Аха иҟаз еизгатәхеит.

Анхаҩы ица нага,
Џьықәреила уи ирҭәлоз,
иагхеит ашәага-зага,
Ашықәс нзырҵәалоз.

Ӡынхәык ҭаԥсоуп аарла,
шшаӷьычхәык, ҳәынаԥхәык,
шьҭа уччала, ухәмарла,
Аха иҟалап ҿахәык.

Ауӷә иахоит ацәқәа,
Аԥҳә азгьы иҭабуп.
рыхш аангылом ажәқәа,
Ахш-ца бааӡатәуп.

имаҷымшьо – имаҷу,
ирацәамшьо – ирацәоу,
Зны ҳаздыԥхьалоу хаҷоуп,
Ҽазных – уа аҳ дзырчо.

Ауӷә иахоит ацәқәа,
реидара хьанҭоуп.
шьҭа иҟалоит абацәқәа,
Адәахь маҷкгьы ихьҭоуп.

* * *
Сызмыцәеит, аҵх лашә еидараха,
Сшаҵаз сыршеит сара скараха.
Сашьцәа иаха аӡәаӡәала срацәажәон,
игәхьаазгеит, схьаақәа еимаҵәацәон.

исықәгәыӷцәеит, сыӷәӷәазшәа зырԥхьаӡеи,
Сныжьны иахьцаз изымхынҳәӡеит.
Дара аҵаҳәарҭа – сара амцҳәарҭа салахеит,
Дара аҵаҳәарҭа – ара амцҳәарҭаҿ сҟьалахеит.

Дара саб ицуп, шьҭа ирыбарги,
Сара ара алашәреи аҵабырги
Срыбжьахан, ахыдақәа ахы сырҭаргьы
цәгьа ирбоума, сиашазы лахь сырҭаргьы.

Сара ара аҵәҩанзаҵә гәыдкыло,
Аиашьадараз, схагахар снызкыло
Дсымамкәа схы анызбало инеимасҭәалоит,
Сылаӷырӡқәа сгәаҵа инҭасҭәалоит.

иҭашәашәеит сан рыцҳагьы лыблақәа,
иааиқәтәар амуит еиҭалҳәало лмыткәмақәа.

хҩы лԥацәа лгәаҵа ааҿырҵәаӡеит,
хәрак зырӷьашаз хәҵышаамҭак лхьымӡаӡеит.

илычҳагәышьон инхаз уа дҳахӡыӡаауа,
Аха еиҭа аҳәҳәабжь – ҳашҭаҿ иҵәаа-ҵәаауа.
Даҽа хымҭак лыхәра ҭыԥ инақәыршәан,
Еиҭа хымҭак – лгәы уаҳа ак навымшәеит.

о, илылзыршои, дырҩегьых са сшаҭаны,
избоит лымшқәа шнылхуа х-рыҭаны.
Ҳаихӡыӡаауеит, ҳқәыԥшра ҳааҭысызшәа,
Ҳхыблаа-ҿыблаа ашықәсқәа ҳхымсызшәа.

Сара сыда уаҳа уаҩ длызнымхаӡеит,
лара лыда уаҳа уаҩ дсызнымхаӡеит.
Ахшара, амаҭацәа – Анцәа ишиҳәара,
Аха урҭ ирылшом ани аешьеи рыԥсахра.

Сара ешьада, еҳәшьада – сгәашаха,
Схы аннықәысҵогьы азаҵәра сашьаҳан,
о, ахәрашәа, дырҩегьх уа унысхаԥырла,
Сыхьӡ еиҭазҳәо баҟас уа усзыҟала.

Са сашәақәа имаҷӡам ирылаӡаз,
иҟоуп цқьа исзымҳәакәа ирылаӡыз.
инхаз зегь ааидкылан – субарҭахоит,
жәҩан аҿеиԥш уаҟагьы исыԥстәарҭахоит.

Сызмыцәеит, аҵх лашә еидараха,
Сшаҵаз сыршеит сара скараха.

С А Н

Аԥсра даҳәалоит лассы-лассы сан,
лхьаақәеи лышықәсқәеи даныхҭарклак.
Усҟан са схы иасҭалоит гәыбӷан,
лыгәшәа ишахәҭаҵәҟьоу ианысзымклак.

лгәы сырҟәандарц саакашәазар саҿуп,
исыцәлыгхақәо здыруеит, срыхьӡом.
Са сыԥсҭазаарагьы исызҭымҵааз хаҿуп,
Сгәы иҭыхои сзыхьӡази еилаӡом.

Ԥынгылак еснагь исзыԥшуп,
исҳәахуеит: абыржәыҵәҟьа абри сзалҵыр
Сан лыда ҽа уск сыхьсырԥшуам,
Сыҟам ахаан азгьы сгәамҵран.

Аха ашьҭрақәлара сырнагоит ашәхымс,
иабаҵәаху абриаҟара ԥынгыла.
Акыршықәсқәа рхьаамҩа саныст,
Скамҳакәа, рнапсыргәыҵа снангыла.

Сан лыблақәа реиԥш исыгхеит саргьы,
шьҭа ацәаарак абазбо схәыҷраамҭа.

Сабду икәасқьа, игәхьаазго иаҳагьы,
Схәыҷраамҭеиԥш иннажьхьеит ҳа ҳашҭа.

иԥхоит иахьагьы амра аҽкаршә,
Згәы алаҟоу изы аԥсҭазаара еиӷьу
Абаҟоу, кәахьчак нкаршә,
Ашьац иаҵәа – аԥсшьараз иреиӷьу.

Анылаиара ԥсҭазаарак иаԥсоуп,
Дубашам ара ак уахҭнызҟьо.
Сара заҵәык ак сылымшо сааԥсоуп,
Сыгага акәзар имҩахыҵыз сан лышҟа?..

А А м ҭА

Амҩа ирҭон аҩны итәашаз,
ихы цәырымга рацәак.
Урҭ зегь гәазҭоз, еилзыргашаз,
Аган днаварха, дыԥхьак.

Ус ауп, аамҭагьы уашәшәырахоит,
Аԥсы ашьарцаз ҭынч иааиқәтәоит.
Аҳаша-аҵәаша нас ишәырхоит,
ишәырхааушәа иҟаҟатәхоит.

Ҳаит амарџьа, иҟоу уҳәеит ҳәа,
Егьа убап, егьа уаҳап.



118 

изаҳахьада аамҭа хеит ҳәа,
иаашьақәхазаргь, еиҭа ахац аҳап.

Ахац аҳап, еиҭахгьы ишаабац,
иашак аблақәа ҳҭарԥшуа.
ишымариамызгьы уаанӡа иаҳхаагаз,
Ҳнеихалап шәахәацк ҳнахьыԥшуа.

Еинҟьа-еинырроуп усгьы иаҳԥеиԥшу,
рразҟы ҳацыз ҳа ҳ-ҳәыҷқәа.
иаҳхаԥхоит зегьы мрак иаҳзеиԥшу,
изырԥсасило ҳа ҳагәқәа.

* * *
Ҳаибаркареит сҳәар игәнаалам,
Ҳазнеит аҵыхәтәан изыцәцатәым.
Суада иҩнаҳҵеит насыԥ хаарак,
изҳарххарыз ирххатәым.

митә ҟалама бзиабарак,
иаха иаҳиааизар, ҳшазыԥшымыз.
иҳазҭода уажәшьҭа харак,
Ҳа ҳами аҵхгьы ззыԥшыз.

иԥханаҵеит амза ԥхамшьа,
икылԥшуа ҳԥенџьыраҿ имтәарц.

Ба быԥхамшьан, са сыԥхамшьан,
Гьама хаала аҵх ҳаршарц.

Ашьыжь шара ҳаицаԥылеит,
раӡныш ӡхьамԥшла ҳкәабаны.
Абга бԥылеит, абга сԥылеит,
иац ҳанеиқәшәаз, иаҳразҟны.

* * *
Бареи сареи аҵх еимаҳкуан,
Ашара ҳхыччон уа шьханхыҵ.
Ҳцәаныррақәа ҳа ҳаҽраҳҭан,
Нас ҳаилаҵәон ак мхәыц.

иҳазгәамҭеит ҳа ҳангылаз,
иҳазгәамҭеит ашьац шьаҽуа
Ҳанышьҭала, ҳаибак-еибашьҭуа,
Ҳаԥсқәа еихәлалазшәа, ҳхәаҽуа.

иҳазҭодаз уаҟа хдыррак,
Аҵх анҳау ҳара иаҳхатәны.
Зегьы арлашәит ҳа ҳцәанырра,
Нас узлаҟалои ухы утәны.

ишьҭан ҳавара, иҳацәгәаазшәа,
маҭәа гәарҭак еиԥхьытта.

Ҳара ҳаасҭа иԥхашьазшәа,
Аӡаӡа пҟышқәа рхьыкәкәа.

Урҭ реизгара иахыццакуадаз,
Ҳагәқәа ҭыҵны ицон, ицон.
Ҳадгьыл тата зӡамҩа ҳадыз,
Уигьы ҭынч шьҭа аԥсы ашьон.

ишьҭан ҳавара, иҳацәгәаазшәа, 
маҭәа гәарҭак еиԥхьытта. 
Ҳара ҳаасҭа иԥхашьазшәа, 
Аӡаӡа пҟышқәа рхьыкәкәа.

Урҭ реизгара иахыццакуадаз, 
Ҳагәқәа ҭыҵны ицон, ицон. 
Ҳадгьыл тата зӡамҩа ҳадыз, 
Уигьы ҭынч шьҭа аԥсы ашьон.

А ш ә ш ь ы р Е и  С А р Е и

Ашәшьыреи сареи аҵла амҵа еимаҳкуеит, 
Ашәшьыреи сареи аҵла амҵа ҳкаиоуп. 
Ҵлак амҵан ҩ-гагак амрамца еиҿаҳкуеит, 
иахылҵуа алҩа мҵазырсуа аԥшоуп.

Уи раԥхьа иалаблыз уаҵәы дҟалаӡом, 
Амра дацны мраҭашәарҭа дынҭалашоит. 

Зны иԥсҿыхгаз ашәақәагьы уаҳа игаӡом, 
иҭынчым ԥсыгагоуп нас аҵла иахалашо...

* * *
ицқьоуп ажәҩан алакыҵа, 
Ҳарҭ зегь ҳаҵакуп убра. 
цәқәырԥаҵас зынгьы ҳашьҭыҵуеит, 
ицәгьоуп ҳаблақәа рҭаԥшра.

Даҽазныхгьы ҳа ҳгәыбзыӷуп,
Напсыргәыҵак аҿ ҳаизгоуп.
Ҳажәа татоуп,
ма имҽыӷуп,
Ҳахьеилкаам даараӡа ирацәоуп.

Схәыцуеит:
Ҳҟәышқәоу, ҳа ҳқьачақьцәоу, 
иарбан театру ҳа ҳзыҩноу. 
иҳаԥхьагылоугьы зегь хацәоу, 
игәы дҭаччозар иҳаӷоу.

ицқьоуп ажәҩан алакыҵа, 
о, инасыԥҵәҟьоуп аҭаԥшра. 
Уа инаӡоит ҳа ҳгәырӷьа шьҭыҵыр, 
Нас иҳаурын хылаԥшрак.

Ари аԥсҭазаара сгәы ахымшәарц, 
Саргьы ныҳәаԥхьыӡк сыхьӡалон.

Сыеҵә хаха жәҩангәы иҿымшәарц, 
Анцәа ихьышьыргәыҵа сагәӡлон…

А м ш  А ц А м ҭА З 

ихьаҳә-чаҳәуеит амш ацамҭаз, 
игәыбзыӷхеит уамашәа. 
Амш ацамҭаз, мраҭашәамҭаз, 
ҿыц игәхьааго са исызгәамҭаз, 
Сгылоуп аҵх лашә сгәы ахыршәа.

ицәырҵит амза ахаҿы цәышӡа. 
Еҵәақәакгьы рхы сдырбоит. 
Сзаԥылоума уаҵә амш ҿыцӡа, 
Схьаақәа сырхәаҽыр ҳәа сшәоит.

Гәырҩа згымхо, ԥсра зыцәҟьалаз, 
Аӡиас ԥанда, амш ишәшьу, 
Ахра бааԥс зыԥсы кынхалаз, 
иаамҭаӡамкәа акәыба иҭалаз, 
Сашьцәа ршьацқьа икашу.

имариоума, зегь еилалар, 
Ак ҟамлазшәа рыцәцара. 
Амши аҵхи рыбз еивҵалар, 
Уаҳа еинымшәо агәаӷ рыбжьалар, 
Урҭ рышҳам акәхап сызгара...

А Ԥ С УА и А ш ҭА

Аԥсуа иашҭа, иҭахкаау хәажә-масарла,
Ахьатә гәашә садгылоуп аартра сгәаԥхо.
Ажәбоура иадгылоуп арахә игәарлаз, 
Аԥша хаагьы сԥылоит хәыҷҵас инапырххо.

Нас уахьынтә снеирын араҵла ду амҵахь, 
Снықәтәарын арымӡгьы еихаԥсыхәла ицәу. 
исԥыло аԥшәма снеиԥхьарын амцахь, 
Ахәышҭаара аԥхарра уажә избама изакәу.

Усҟан дааҩнаԥыррын иԥҳа еиҵбы длаша-лашо, 
Ауатка, ацьанџьыхәа, араса, алаҳарҩа –
Зынгылоу ӷәы-аасак лнапқәа ирнылашо, 
Саргьы иаасхылҽырц сыҷкәын игәырҩа,

ҭацас дшысгәаԥхаз имӡакәа иаацәырызгон, 
лабгьы ииҳәо дақәымшәо даақәхарын зназы. 
Сажәақәа идырԥхашьаз днаҳадԥа лхы сцәылгон,
Аԥсуа ԥҳәызба лхы слырбозма шьҭазы.

Нас, разҟы бзиа зауша, акраҭахума, 
Аҿар лаԥшҿабала еибабартә рырхиара. 
лҭаацәа дырҩегьых ргәы анықәшьра мыцхәума, 
Аҽазыҟаҵара сналагон саргьы чарак аура.

Аԥсуа иашҭа, иҭахкаау хәажә-масарла, 
Ахьатә гәашә садгылоуп аартра сгәаԥхо.
Ажәбоура иадгылоуп арахә игәарлаз,
Аԥша хаагьы сԥылоит хәыҷҵас инапырххо.

АҴ х  л А ш ә

Сқьаадқәа сызрылымҵит уаҳа,
Сыԥсҭазаара океанны ицәқәырԥоит. 
Банысҭахыз, быӡит, зегь реиҳа, 
Амшгьы агәы сыхшәазшәа аҽаӡоит.

Аҵх лашьца сԥенџьыр икылԥшуеит, 
(ишысцәымӷу адыруеит иаргьы).
исхыччо маҭҵас сышә инхыҵуеит, 
Сахәаҽырц исхаҩауеит уахагьы. 

Сцәымза лашароуп уи сацәызыхьчо,
ианкьаҭоуп ианааҭшәо сыԥсы.
исхыччоит,
Аҵх лашәыҵәҟьа схыччоит,
Есуаха ҿнаҭуеит: «шьҭа уԥсы».

Аԥсра...
Уи хьаацәам са сзыҳәа, 
Аԥсҭазаароуп ихьанҭоу сара сзы. 

Саԥымлацшәа ахааназгьы ныҳәак,
Схы анызбо еснагь ҵхагәазоуп.

Аҵх лашьца сԥенџьыр икылԥшуеит, 
Сарлашәырц акгьы агым уажәшьҭа. 
макьаназы сычҳара сҽаԥысшьуеит,
имааскьацшәагьы збоит са суахҭа.

* * *
Нас иарбан ирыҩуа, ас ԥаҟьақәа анлеиуа, 
ицәаа-ҵәаауа иасуа аԥша ахы зыхнарҟьои?
Сгәы иқәныҟәоит ахьҭа цыгәҵас илаҩеиуа. 
хымҩасҵас хьаақәак цоит инсыхҟьа.

Анаатә сызқәа аирха, аруаҩ ихьаҵыз 
Сиеиԥшха уажә снеиуеит. Сыздыруам сахьцо. 
Асҟак са сзы ицәгьамызт абџьар санаҵаз, 
Сҩызцәа санрылаз – издыруан сахьцоз.

Нас иарбан ирыҩуа, ас ԥаҟьақәа анлеиуа, 
Аԥсабара ажәызшәа иҟәашӡа ишлеит. 
Сгәы иқәныҟәоит ахьҭа, цыгәҵас илаҩеиуа,
Снаҳәны саахьаԥшаанӡа, сҭакызшәа, ихәлеит.

Ас еиԥш ианбанӡа, ианбанӡа, ианбанӡа, 
Ак злымшо адә иқәхаз са сакәу, ҽаӡәу? 

Сыҟахуп снеины еиҭа аҵх лашә аҟынӡа, 
Сызхыбаам амш шарак ҽа знык избару?..

* * *
– изурызеи, нан! –
лҳәеит, ан згәы ҭшьааз.
– Еҳ, дад! – иҳәеит, 
Аб, зыԥсыбаҩ ззааз.

Арҵәаа-арҵәаа, 
Аеҵә кыдԥаа изгоз, 
Аеҳәшьа лами, 
Зымшқәа лашьцоз.

Афырхаҵа иԥҳәыс, 
Дылгәыдкылан лԥа, 
Аҵәыуара дақәиҭымызт, 
Дцон деиҟәыԥԥа.

Аарҩара иқәнакыз 
Адгьыл еиԥш дшабон, 
лрыцҳара злырбодаз, 
лхьаақәа лжәагәон.

Ан рыцҳа лыгага рбон – 
ла дыԥсхьан, 

Аб ажәымҭацәгьа, 
мышкала дҩахьан.

Абарҭ зегьы мышкала, 
мышкала, мышкы, 
Аибашьра ахымҭақәа
раҩымст шҭакы.

Аганахь дгыланы 
ҭаҳмадак дгәырҩон: 
– Еҳ сыҷкәын, дад, 
Уԥсыбаҩ соур скәашон.

... Абарҭ зегьы мышкала, 
мышкала, мышкы, 
Аибашьрақәа аанызкыло 
Сцон сара ихацкы.

А м ш

мчыла, ма тәамбашақә баша 
иузгом Анцәа идгьыл Аԥсны. 
иачычаз уаҵә бзиарак ибашам,
Дзахысуам шәарахҵас ишьны.

Далнахуеит адгьыл иаџьынџьу, 
Аԥсадгьылгьы зыҟоу убри азоуп. 

Атәым шьап ианышәом сыԥсадгьыл,
Атәым уаҩ еснагь уи даӷоуп.

Ауаатәыҩса ирымоуп рыҿиарҭа, 
Уҿиарҭа анаҩс узҿиаӡом. 
иҟоушәа аабоит ацарҭа-аарҭа, 
Аха мҩакада ҽа мҩак ҟалаӡом.

Уи амҩа ахырхарҭақәа еилыхны, 
изанылаз, уи иоуп нас уаҵәы,
Ӡиасҵас зхьышьҭрамҩа ылхны, 
Еимамло ишьҭазҵо зхатәы.

Ҽа мҩак ыҟам аԥсуа изы уаҳа, 
Аԥсныҟа ада – аџьынџьдгьыл ахьԥшу.

А х АҴ А рА

…Наверное, таким бывает возвращение
в мирное время тех, кого война с ее

жесткой ясностью приучила к быстроте
и точности реакции…

Сулиета Кусова­Чухо

хысразар – икылкаан ахысра,
хәыцразар – инҭаршәны ахҭа.
игәыԥҵәагоуп ибашоу ахысхысра,
ма агылара ҵеи мци рыгәҭа.

Диашазар – диашаз уаҩхшара, 
Днаҳәааҳәуа, мамзар дҵыхәаршәшәо.
Дышԥаҟоу згәы каҳаз мҩабжара, 
Дарыхьҭашьуа, мамзар дызқәыршәшәо.

Ахаҵара ахаҵа игәымцоуп, 
ишьоуп, иара доуп, иблагәуп.
Ахаҵароуп иазмырцәо ахымца, 
Уи анарха даҷны еибаркуп.

Сгәы иҭыҩуеит иахьанӡагьы Ахәрашәеи 
Аиааирашәеи еилаӡҩан џьарак. 
Аԥсадгьыл азы сҭахар ҳәа сышԥашәои, 
Са сакәымзар... ҽаӡә изиаахои сыхәҭак.

Баашуп ҳҵеицәа рылшара, 
ршьала иӡрыжәуп Аԥсны. 
Алаӷырӡ иазымблыз ҳанхара,
иҟоуп дырҩегьых еиқәханы.

хысразар – икылкаан ахысра, 
хәыцразар – инҭаршәны ахҭа. 
игәыԥҵәагоуп ибашоу ахысхысра, 
Аҭагьыжьра ҵеи мци рыгәҭа.

* * *
иниасит аӡын хьаҳә-чаҳәуа, 
имҩахыҵит еиҭа ааԥынра шәҭышха. 

Аԥша хагагьы ааҟәымҵӡо имарҳәуан, 
Ашьац иаҵәа шьҭалеит имшынха.

Аԥсаа рашәа сацгылт ашамҭаз, 
Ҽа блакалоуп ишызбо зегьы. 
Дрыцҳауп са сеиԥш арҭ зызгәамҭаз, 
Дрыцҳауп иззеиԥшу зегьы.

мрагыларҭа хцәышаауп макьана, 
Ашьхақәа рыхцәы иаҵәа рҳәоит. 
Улакә-тәылаҵәҟьоуп, сыԥсадгьыл, аргама, 
Умҵарсны усцәыргар ҳәа сшәоит.

А Д ы Д  х ы С У Е и т. . .

Адыд хысуеит, имцабзуп амацәыс, 
Аџьҵла хажәаақәа иҭӡыӡауеит рцәа.
Агәҭынчра сызҭода саргьы шьҭанахыс, 
Аԥхынра аира саԥылон сгәырӷьаҵәа.

Ашәышықәсқәа еидараха ирыҵаз аџьҵлақәа, 
Адыд рчычоуп, ргәамч иахырҟьа. 
Аҵықь-аҵықь, ԥсааивгаха рымҭакәа, 
изысыз аннахуеит иамеигӡа, еиҟәырԥԥа.

иабаҟоу нас зԥагьара иамаз ишьҭыхны, 
ҭыӡ-ҭыԥк зҵазкуаз, џьматәарҭак азынхоит. 

иамҵажьуп амахәқәа еиларҵәи, иӷәыхны, 
шьҭа ихыршәҭны акажьраз ԥшаласкгьы азхоит.

ихысуеит адыд, амацәыс аҿыҵҟьоит, 
Аџьҵлақәа рцәа иҭӡыӡауа иааларкуеит рхы.
Аԥсабареиԥш исмеигӡа схаҭагьы сгәы ҭырҟьоит, 
Ак сымбо, ак смаҳауа иабасҵәахри схы...

А Г ә А л А ш ә А рА қ ә А

исгәалашәоит, 
Сара усҟан схәыҷын,
Саб ихьаақәа даара ддыргәамҵуан. 
исылшоз ала сицхраар сҭахын, 
Аха исылшоз, 
Баша сыҽсыргәаҟуан. 
– Саб, иухьуама? –
ихәрақәа шихьаауаз збон, 
иара дцәажәаанӡа иблақәа исарҳәон.
Уаҳа симазҵаарц урҭ сыҳәон, 
Аха сызҵаарала сихәозшәа збон. 
иахьа ҿыц исгәалашәахт зегьы,
Аха саб дабаҟоу, ҳара ҳанижьхьеит. 
Абриаҟара хьаа змамыз аӡәгьы –
иаамҭамкәа иԥсҭазаара далҵхьеит. 
«Дад, узԥада» – ҳәа, џьоукы ансызҵаауа,
ҿыӷәӷәала исҳәоит: Ажьи Володиа сиԥоуп.

Урҭ идсырдыруеит дзакәу изызҵаауа –
Уи ахаҵа ихылҵыз, иԥа соуп, 
Уи ишьоуп иахьагьы ирҭаныҟәо сдақәа,
Уи ишьоуп имҩашьо ирылоу схәыҷқәа,
Уи иԥсоуп иахьагьы исылоу иразӡа.
Уи ахаан дымтәацызт еиқәыԥсаны инапқәа,
Уи адгьыл дықәгылан дыӷәӷәаӡа.
жәибжь шықәса ихьыҵуан иарзаҳал кны,
Аԥсадгьыл ахьчарахь дрышьҭырцыз данрыҳәоз.
Дцеит. Деибашьит. Дхынҳәит деибганы.
Фҩы еиҳәшьцәа рашьа заҵә, ргәы иҭыхоз,
Дхынҳәит деибганы, ичамҩахә данылеит.
Ахаан аӡәы имаҳаит уи дыҽхәоны,
ма ихәрақәа рхьаа иимырбеит аӡәгьы.
Акы заҵәык уи ииҳәоз,
Ахәыҷқәа ииуанаҵы,
Аибашьра ҟамларцаз диҳәон Анцәа.
Уи идыруан есымша ишиуаз ахәыҷқәа, 
Уи идыруан адунеи ишақәлоу ахәыҷқәа. 
ихьаақәа ихадыршҭуан данрылаз ахәыҷқәа, 
рынасыԥ дналашәон ианыччоз ахәыҷқәа... 
иахьа дабаҟоу, са дсықәлан данԥсуаз, 
Сызхара ибаха саӡазҭгьы, аха насыԥуп
Са сзы, уи ахаҵа сахьиԥоу, 
Аԥшацәгьагьы асуаз, 
имшроуп сказмыжьуа амҩа сахьықәу...



133

С Н ы С ы м ҩ А

Ак схьааушәа, исхьаамшәа, 
иахьа акалашәа сыҟоуп.
Сыҟоушәа, сыҟамшәа,
Абас еиԥш саныҟоу

Агарашәа гәхьаазгоит, 
иацтәи сан лгарашәа. 
Сахьызҳацәаз хьаазгоит, 
Ашықәсқәа ирхаразшәа.

Закә аамҭаз исаҭәашьаз, 
Сан санылгәыдкылаз. 
иҟоума шьҭа хаҭәаашьак, 
Урҭ ашықәсқәа нызкылаз.

исаҭәеишьеит ҽа ԥсҭазаарак, 
Ҽа ԥсҭазаарак еидараха. 
Саҵгәароуп изеиԥшразаалак, 
Сангьы иахьа дкараха,

лықәра хьанҭа даҵазҵаз, 
ҭҵаашьак уаха иамоума. 
Саргьы саҵаз хаҵаҵас, 
Быргҵас снатәароума.

Сымҩеиԥшьырҭа снысымҩа, 
Саркьаҵас сунгылалап. 
Са сауеиԥшыху аҵыс мҩас, 
Ес-ааԥны суԥылалап.

А ц ә А ҟ ә А

мышцәгьашьҭахь ацәаҟәа хуп, 
Быжь-ԥшшәык сылаԥш рхуп. 
Ҽа ԥшшәык ала аԥшӡара хәым, 
Аабатәи усгьы имыцхәуп.

Уи иацуп имыӡӡаз схәыҷра, 
Уи иацуп сынзмыжьуа сҿара. 
Ускан еиԥш сгәырӷьоит сара,
Ацәаҟәа аҿуп аҽырбара.

Азхык ҭарсуп са сгәы,
Егьи азхык ҳкәара ԥшааны. 
Ӡыхь цқьала иараӡоит сшьа, 
Еиқәшәоит макьаназ ҳҟазшьа.

мышцәгьашьҭахь ацәаҟәа хуп, 
Азхык ҳкәара иҭакуп. 
Егьи азхык сгәаҵа иҭатәоуп, 
иахьагьы сшьа уи ала ираӡоуп.

* * *
Схы ахызбаауеит ԥшаласк аасҿасыр,
Сгәы абӷьыцқәа еилырхны ишцогьы.
исҭахуп хымҩасны сымҩасыр, 
иԥсҭазаара ҿысымҵәо аӡәгьы.

иԥымжәац вулкануп – сыҭҵаазар, 
макьаназ еилашроуп са сызҿу. 
Сычҳароуп саазго, саажәбазар, 
ихәаҽуп, саргьы схьаақәа хәаҽуп.

Аха ианбанӡа?...
Сгәы иқәыҩуеит аҳәҳәабжь,
Алаӷырӡқәа ӡырҩашха иааскьоит.
мышкызны ираҳашт џьоук са сажәабжь,
мышкызны...
ихьшәахоит...
Са снаскьоит...

Снаскьоит ҽа дунеикахь ашьшьыҳәа, 
Асабицәа ҳаԥсаҭа рыцәҳалоит. 
Зылаԥшҳәаа зԥынҵақәа ирхымҳәҳәаз, 
ианаамҭаз ҳарҿыхартә изымыҳәҳәаз, 
рыԥсыгагақәа аацәырҵны ирбалоит...

* * *
исҭахгәышьоуп сашәақәа ласызар, иԥхазар, 
Аӡыхь ԥшьеиԥш ирҿыхәо иҟырҟы дырхәахәар. 

Аха ишԥазури, 
  схьаақәа сгәырӷьарақәа иреиҳазар, 
Еснагь ак схьынҳалоуп, иауам снагәагәар.

Сгәы иҭыхо ауп сқьышә иқәку, 
  сқьаадгьы ианыло, 
Амцҳәара сзымҵеит, аиаша аҽаӡеит. 
исарҳәоз зегь хасҵон, есышьыжь исԥылоз, 
Урҭ рыкаҭа шысхаршәыз абранӡа сааӡеит.

ианысхысх ауп ианызба, сгаӡан, сгаӡаҵәҟьан, 
Алашә иеиԥш шьҭа сныҟәоит, скамҳарц џьара.
исыхәҭан, иахьанӡа маҷк 
  сҟәышхар сыхәҭаҵәҟьан, 
исылымшеит ианаамҭаз стәык рылԥаа агара.

мҵарсразар мҵарсраз, иахалааит, иагалааит, 
Са сџьабаа здым ахаангьы сгәы ахым.
Сшыцқьоу, ԥааимбарҵас, 
  шәашҭақәа сырҭалалааит, 
шәа шәҟынтәи ҳамҭас схазыҳәа акгьы сҭахым.

С Г ә ы  и ҭА Ӡ о

имаҷхеит сгәы аԥхара иҭаӡо, 
Снарԥырҵуеит аӡәаӡәала иныжьуа, 

Сызхыҽхәоз, иӷәӷәаз, зегь злаӡоз, 
Сгәы ццышә, избан сара сзужьоз.

Зегьы-зегь рыгәрақәа сургахьан, 
Зегьы-зегь хьааны уа иуман. 
шәынтә уа уԥсхьан, убзахахьан,
иаауҵгәоз, иаауҵхоз данумамыз.

Абар нас, џьаҳаным гәашәк аатуп, 
иузааигәоу инапала уахь духоит.
Узҭалом, иубоит, уа иутәым, 
Аха мчыла уҭаргалоит, иухоит.

Уеиҟәжәашт уи агәашәаҿ уаннеи, 
тҟәацыбжьык гашт агәқәа рӡыӡауа. 
Уԥсы нымҵԥаа усҟан илгоит Саҭанеи 
Умшәан, уи аԥҳәыс ҟәыш улырӡуам.

* * *
Еилашуеит аӡиас. 
иҭынчуп аԥсабара. 
Ахьаақәа саркьаԥҽыхан 
ихыԥсалоит амшын. 
иарбан ҭынчроу?
Нас иарбан блахаароу 
Сымшқәа изырԥымлаз,
Баша сыԥшын.

Са соуми асаркьа, 
Са соуми аԥҽыха, 
шәдәықәла шәысхагылан, 
шәызцозар хара. 
реиҳа шәанҭынчу, 
шәаннахо шәыгәҭыха, 
мышкызны, издыруеит, 
шәшаҳәо сбара.

Усҟан сабаҟоу, 
Ссахьагьы шәзырбода, 
Аӡиас –
Зхьаақәа азҭаз амшын. 
Снышәнап аазгәыдкыл, 
Сара сызџьабода, 
Аӡәызаҵәык – сыҷкәын, 
иахылаԥшуагьы сҳаҭгәын...

и ҭ ы Н ч ы м  С ы м ш қ ә А

иҭынчым сымшқәа скыдырҟьоит, 
  сԥыршәоит, 
иԥыршәо сабаҟоу, сыӡрыжәупеи шьҭа.
иахьысзымдыруа ҭыԥкахь 
  ампыл еиԥш сдыршәуеит, 
лабжышны сынҭашәарцаз амш алакҭа.
Кыдҟьара, кыдԥара, 
  ахьаацәгьақәа рӡымшын,

цәаҟьаны схыршәлоуп, ԥанк збаӡом. 
Уарада анысҳәо, џьоук раидоуп ирымшу, 
Ҳанацәа ргәы цқьаҿы урҭ еилаӡом.

Ҳгәазҭода, иараби, иахҳәогьы зҭахыда, 
ицәаз аӡиас ҳаҩызоуп уажәы. 
х-ажәак роуп ҳҿыхаразы иаҳҭаху, цәыӡда
Еидарак ҳаицахо ҳҟаларцаз уаҵәы.

иҭынчым амшқәа... Аамҭа ӡлагара... 
инымҵәаӡо ахәыцрақәа иԥыршәо сара. 
Асаби икьаасбжьы, лаԥш зхымшәо агара, 
Ех, уара аԥсҭазаара, исыҭа лаԥшрак...

А Е Ҵ ә  К А Ԥ С А рА

Ажәҩан хҿақәа –
Уаха аеҵә каԥсара, 
иҿымцәаац аԥсҭазаарақәа 
Снапы рыҵак искуп. 
Анцәа иџьшьоуп, 
Амазақәа ахьаартым аԥсабара, 
Зегьы зымчу са сакәушәа 
Уахак сгәы сҽануп.
Ацәаха змада,
Еҵәакаԥсаамҭоуп ари аҵхаз, 
икыдшәаз аԥсҭазаарақәа 
Еизгатәуп, ихьчатәуп.

Дарбан гәымбылџьбароу 
Уаха забџьар иаҵхаз, 
Аеҵә еилнаршәшәартә еиԥш, 
Дԥах дҿаҳәатәуп.

Анцәа еизишаз рыда, 
мчыла иаԥҵоу зегь башоуп, 
Аԥслымӡ шаха аруара 
Еиԥшуп унаԥшыр.
Снихьыԥшуеит дцәырҟьа-цәырасуа,
иԥсымҭәу хгәашак, 
иҟаиҵашагьы здыруеит, 
Адунеи амаа иуркыр.

Ажәҩан хҿақәа –
Уаха аеҵә каԥсара.
иҿымцәаац аԥсҭазаарақәа 
Снапы рыҵак искуп. 
Анцәа иџьшьоуп, 
Амаӡақәа ахьаартым аԥсабара, 
Зегьы зымчу са сакәушәа 
Уахак сгәы сҽануп...

А х ь ы ш ь ы р Г ә ы Ҵ А

Ахьышьыргәыҵа! 
Уашьапкра сарааԥсом ахаангьы, 

исыцушаз амҵәыжәҩақәа 
Срымоуп сышьҭԥааны. 
Ари адунеи алаԥшра 
Сҽазысшәахьан заангьы, 
Сзыхнымҳәит схьышьҭрахь, 
Сылабара еилкааны.

Заҟа сыблақәа ирҭаӡазеи, 
Заҟа ԥшшәы еилаӡазеи,
Сара сҭәыцха сахьынҳалоуп, 
Ахац-па исызҳау. 
имаҷым – сыгәра згази, 
имаҷым – рыгәра згази, 
реилкаара уаҳа исылымшеит, 
иреиҵоу, иреиҳау.

шьҭа сықәра аҽуреиԥш 
Анахәҭа анысханаршә ауп 
ианыздыр сышуаҩытәыҩсоу, 
исылымшо шрацәоу. 
макьанагьы сзықәгәыӷуа, 
икамшәац снаршә ауп, 
Нахьхьи, сылаԥшҳәаа анҵәамҭахь 
Сымҩа харацәоуп.

ж ә Е и Н рА А л А К

жәеинраалак иахҭнысҵоит сыԥсы,
Сгәеисра иаҿыҵшәан икашәар. 

Схы ааздыруазар исхоуп уи бласы,
Сзыԥсоузеи, сеиқәылашьца, исхацәар.

Уи амч ауп иахьанӡагьы саазго,
иагьараан схы сгәы ахшәахьеит. 
Сыххалахьеит аӡмыжьгьы газго, 
Аҵыс ԥшқеиԥш сыҭрагьы сыхшәахьеит.

Сыҟоуп, суаҩшьҩым, сшәаҳәаҩуп, 
жәеинраалак иахҭнысҵоит сыԥсы. 
Самахәҭакуп аԥсҭазаара – ашәҟәыҩы,
Уи амахәҭа самоуп бласы.

А С А Б и

Ацәымҳа иҿыҵшәеит асаби,
иан лгәыҳәԥыхш еиԥш игәхьааигеит.
Дымгәшәандаз амаалықь, иараби,
Ариаҟара агәыкра абааигеи.

илаӷырӡқәа ирылҵәраауеит ибжьы, 
Агараҟәҟәақәа рҽырхха еиҿыхоит. 
изеиԥшуп: ҵхыбжьоныз, шьыжьыз, 
Даагәашәҭа, адауаԥшь дҿыхеит.

иҭатәуп даазыҳәо зегьы, 
Уаҵәтәи Аԥсны Афырхаҵа. 

избоит, уи диеиԥшӡам аӡәгьы, 
изаанхазеи шьҭа – агарҵра.

ишьапышьҭақәа гәхьааго иԥшуп, 
иашҭаҿ ашьац иаҵәара. 
Амаалықь дгархтәуп, дааԥшуп, 
Ҳазшаз иблахаара.

* * *
Сакәушәа, сакәымшәа, 
Сықәушәа, сықәымшәа, 
Ари адунеи даҽакала избоит. 
Сыԥсҭазаара акәзар, ихәыцу лакәушәа, 
Агаҿа сшыҟоу ашьха сагоит.

Скыдҟьо самоуп цәқәырԥа еилашырак,
Ахаҳә еиԥш сацәуеит,
Нас иарбан сзеиԥшхо.
Ах, шьыри,
Уажәыҵәҟьа сныҵазкуа шәшьырак,
Сдунеи хәыҷ рыцҳа ҽа знык еиқәзырхо.

рыцҳарак зҭамлац шҭак ма сҭаԥшындаз, 
Агәырӷьара зхыҩуа ашьацқәа сшьашьрын. 
Бла иамбац шәҭыцкгьы ҿыхны искындаз, 
лаԥшы зхьымсыц ԥҳәызбак 
   сналԥыла илсыркрын.

Сакәушәа, сакәымшәа,
Сықәушәа, сықәымшәа,
Ари адунеи сатәушәа, сатәымшәа са сшоуп.
Схы збоит сыҷкәынӡан, ҽа зныхгьы сбыргушәа,
Сызмыхәо, иагьысмыхәо сгәаҿы гәыӷрак лашоуп.

* * *
икынхалаз амза цәышӡа ажәҩан иаҵоуп,
мрагыларҭа ҿыҟаԥшьаа аӡамҩақәа еикәаԥхоит.
Аеҵәақәа ԥшьаала иҭыхьшәашәаауеит ргәаҵа, 
Аӡаӡа цәыкәбарқәа хаз рыблақәа ҭыԥхоит.

Ахәлареи ашареи ԥсҭазаарак еимаркуеит, 
рыбжьара амш ҿыц салны ирыбжьоуп. 
Аҵарақәа ашәа хаала баагәарақәак иҭаркуеит 
Гәыӷрақәак, рынарха наскьоушәа ижьоуп.

Ԥҽыхақәак рыҵәаабжь ҭахәаҽ иаркараз, 
Адгьыл, усҿымҭ ҽа былрак иазыԥшуп. 
Ашьхақәа ирҿалакьуа аӡырҩаш хыцәԥарақәа, 
Аанҿасра рықәымкәа ицоит, иццакуеит...

* * *
шьаҿак ҟасҵан, сааҭгылеит, 
Ак сцәыӡит, исгәалашәом уи. 

Схы стәымкәа амҩа санхалеит, 
Нас иарбан, исхашҭыз закәи?
Ԥҳәызбак днасаҩсит, деинаалан, 
инцәыҵакшәагьы сышҟа дааԥшит.
Уажәынӡа иҟьала-мҩанхалаз, 
Сцәырҳазшәа сыҭрысны сааԥшит.

Абар, сара исцәыӡыз дахьнеиуа, 
Сҿара блақәа уи дыршьышьуеит. 
мҩакырҭак аҟынӡагьы снеиуеит, 
Сгәы мыжда макьана иԥыруеит.

* * *
Дыԥсны дыкҿоуп ауаҩы, 
Аԥсҭҳәа деиԥшуп уажәы.
иԥсы дәылԥраахьеит иҩны, 
иччоит аганахь инаскьаны.

ицәа-ижьы ахьықәу ихьанҭаӡа, 
иақәаҳҭәоит алаӷырӡ цаӡа. 
Ҳара ҳашьҭаӡам иԥсы, 
Зегьы илзыршоз ауаҩы.
ибаҩ анышәазы ишоу, 
Убри ауп ҳа ҳамч зқәырхоу. 
Даҳҵәыуалап нас уажәы, 
Ҳарҵәыуаанӡа ҳаргь уаҵәы...

Е и м Г Е и м ц А рА К

Укәашозар, еимгеимцаран, 
Еимгеимцаран ушәаҳәоит. 
Ажәа уҳәозар еимгеимцаран, 
Еимгеимцаран џьа уаабоит.

Еимгеимцаран, еимгеимцаран, 
Уажәеинраалақәагьы убас. 
Аҭак рысҭоит: сара исхарам, 
Ус сишазар Анцәа цас.

Аха ишәцәызӡом, 
Кыр сазхәыцхьеит, 
Амацәыс уа згәы еиҟәыҷҷо, 
Аддунеи ырлашан иахысхьеит, 
Еимгеимцаран уигьы каҷҷоит.

Б ы С х А ш ҭ УА м . . .

1
Сгәы быҵалеит уамашәаҵәҟьа иахьа,
иаха џьанаҭ ԥхыӡ са салан.
Бара бқәыԥшӡан, сара сышлахьан,
избон, сышлара бгәы иалан.

Бнаҵәкьарақәа ирҳәон схахәы, 
«Унан, ушԥашлахи!» бҳәахуан. 

Нас исбырбон зынтәи ҳхәы, 
Сыбгәыдкыла ахәыԥшӡахь сыбгахуан.

Аха амҩан са схаҳәха сынхеит,
Џыџа икәара хәыҷ сызмырит.
мышәҵас нас ишсылшоз сыҳәҳәеит, 
издырит, издырит, издырит

Сымҩа иара уаҵәҟьа ишҿахҵәаз. 
ибҳәахуан: «Уҭал, уӡааҟәрылом!» 
исыҵԥраауа араанӡа саазгаз, 
ирылшом, сшьапқәа сырзынкылом.

Нас бцеит, бара, сныжьны бышцац, 
Нырцә-аарцә акәара ҳабжьысуан. 
исаҳахит дырҩегьых исаҳац, 
иухароуп, иухароуп, иухароуп...

Сааԥшит, иара уаҵәҟьа сцәырҳан, 
Схәыҷқәа ран дыцәоуп дкаххаа.
Сыԥхыӡ аасҭа лабҿаба еиҳан,
Сызлымҵыша акаҭа ҳан,
Аха сгәы мыжда бахашҭуамеи уаҳа...

2
Сааԥсеит, уаҳа насылымшо, 
Сықәрагьы маҷӡам шьҭа сара. 

ҿыц сышьҭрақәлартә исылзыршои, 
Сшахьынҳалоугьы сҿара.

Са сгәы иснаҭон, зегьы срыхьӡоит ҳәа, 
Сымшқәа нысхуан иҿырпны. 
Сымгәыӷуази сара быстәхоит ҳәа, 
Сгәы бҭатәамзи бҿаҳәаны.

Нас ианбыкәу уи банҭыԥраа, 
Усҟан сықәызма сыԥсны. 
Саҿгәышьами иахьагьы бнықәра, 
изхәарҭоузеи, шьҭа ихьшәаны.

ҿааихак амаӡам шьхарҵыскгьы, 
Сгәы аарҟәандарц ишәаҳәоит. 
Снапы сзаламкуа схатә усгьы, 
Уахгьы-ҽынгьы сбызгәырҩоит.

Амш ицаз хнырҳәышьа змам ауп, 
Сахьҵәыуалап шьҭа стәаны. 
Аха усгьы гәыӷрак сымоуп, 
Ҳашԥеиқәымшәари мышкы зны.

* * *
Дгьыли-жәҩани рыбжьаҟаза, 
ма иҵәатәы шьаҟоу сара.
Ссасны адгьыл са саҭазааит, 
Саднакылом ҽаџьара.

Амҩа инымҵәо са сызнылаз, 
Зышьҭа схылаз, исыцәцахьоу, 
Зхаҿы сзымдыруа, исԥылаз, 
исыздыруам, ргәы нсырхоу.

Сара – адгьыл, сара – ажәҩан,
Сара – аӡиас иццаку.
Еидара згымхаӡо са сыжәҩа, 
Даҽазныхгьы рахә ззыԥшу.

Сықәра еилазымгац сааршазар, 
Сызқәу адгьыл агәы нсырхом. 
Сцәырҟьа-цәырасуа сыжәбазар, 
Амцхәгьы шсымоу – амаҷ сызхом.

* * *
Еисуеит амоторқәа ргәы ашыра,
ишьҭхысаа амашьынақәа цоит. 
ицәгьоуп ҳара ҳаамҭа адырра, 
Аиха цәқәырԥа ҳԥыххаа ҳагоит.

Аихеиԥш ихьшәашәеит ҳгәаҵа,
Аихеиԥш даҽазнык ҳарҭәахоит. 
о, иараби, гәнаҳак ҳа ҳаҵоуп, 
Ҳнапала ҳа ҳхы ҭаҳархоит.

иабаҟоу аԥсуаа ҳжәытәра,
иабаҟоу, аҿатәра зыгәра аагоз. 

иԥшьан, иагьраӡан Анцәа инықәра, 
мыч ҷыдак ҳа иҳацын, ҳзыцәшәоз.

иахьа,
Абџьар ауп мчыс ҳара иҳамоу, 
Асабиҵәҟьа бџьарла даҳшьуеит. 
Ахыҭҟьарагьы, о, иҳарамуп, 
Ауаҩытәыҩса ишьа иазгәышьуеит.

Сыздыруам, ҳахькылсуа сыздыруам, 
Гәнаҳа шәкы ҳрыҵоуп ихьанҭацәоу.
Аԥсыцқьақәа ықәҳархт иуазыруа, 
Урҭ рахь ҳара ҳамҩа харацәоуп...

* * *
Бшәила бҭахызар,
Бҭахызар бхы кыдҟьа,
Бхы шьҭыхны бықәыз, ибыхәозар кыр.
Бҿара шықәсқәа абаҟоу ицахьеит инабыдҟьҟьа,
Арахь быҽбырӡӷабуеит ҽазных унаԥшыр.
Ааҵра ҽырба –
Уа аԥацхаҿы еиқәылахьеит амца.
Адәны ҽырба –
Аԥсҭазаара иагахьеит иара атәы.
Бнеила шьыбжьоназ ҳашәшьырақәа рымҵахь,
Абыргцәа уа ибԥыло ирбылхьеит рбылтәы.

исхареи, батәамбо санбывсуа сҽырԥагьан,
Аҵәаԥшьи асақәи шьҭа сыбла рзыхкуам. 
Банқәыԥшыз, са сықәлацәа атышаҿ инага
Брыгәҭасхьан, ибӷалаз ҿыц дызхынҳәуам.

* * *
Ааԥынра ааит,
иҿыхеит аԥсабара,
Аӡынра шҵәыуа иниасны ицоит.
иабаҟоу амзар,
Абри ами агәызҳара,
Адгьыл ианаҵало инырхагоу аԥхара,
Аха аҿыхареи аҵәыуареи рымшқәа еилаӡоит...

* * *
илабақәа ааиҵшьуа днеиуеит Афырхаҵа,
Ажәҩан еидаран игоит уи дахьцо.
Арԥыс хәыҷык дишьҭоуп,
Уигьы иҽырхаҵан,
Адгьыл деидаран уажә иҵоуп, игәы иҽанҵо.

* * *
Зхьаақәа ирзымиааиз быргҵас, 
Аԥсра сазыԥшушәа сҽырхиа, 
Сыҟоушәа, сыҟамшәа, тәымҵас, 
Аҩны сьыҩнахеит, агәырҩа

Сымоушәа схы ашьҭыхра сылшом, 
Арахь хар ансымам уажәоуп. 
Сыԥшәмаԥҳәыс сеидара сыцшо, 
Дыԥсҿыхыҩха ҳхыбра дыҩноуп.

ицәгьам ҳәа сыҟоуп сыхшара, 
Сылахь апҳӡы аарымгацт. 
ирыгзаргьы џьоукы злахәмаруа аԥара, 
Сгәы сзырхьша ажәакгьы рымҳәацт.

Нас иараби, аҵыхәтәан саазқәылаз, 
Бгеиҵыхрак сымҭа, сырххо,
Сиеиԥшха зуалқәа еиқәылаз, 
Аҟамзаара сгәы изаҭаххо.

издыруада, инамцхәны сыԥсыҽзар, 
Сыӷәӷәанеи, сызиааихьоу рацәоуп.
Сычҳарақәа рҩашҵас ихыҵзар, 
имӷьазар сгәы ԥсахрала ирӷӷоу.

Зхьаақәа ирзымиааиз быргҵас,
Сҟалазаргьы, аамҭалоуп сҳәалап.
Схы збозаргьы уажәыҵәҟьа тәымҵас,
Снеихалап,
Уаҵәтәи амшахь сцалап.

* * *
иеиҟәышәшәаз аԥҭақәа хуп хара-бӷьара,
ицәыҵԥхоит ашәалҟьамра, аԥсҭазаара сгәарԥхо.

* * *
Адгьыл ауп ихьчатәу, уажәыҵәҟьа ҳа ҳаиҳа,
Ари адгьыл, напсыргәыҵан ауаатәыҩса ҳазқәу.

* * *
Ахшыҩ рыцҳа зегь злаӡо – иулшаӡозеи!
иуиааиуа мчы ыҟамшәа, уара –
Агәра узыргозеи?

* * *
Саныҟамгьы шәа ишәԥыло сԥа иоуп,
Сыгәнаҳақәа зыбӷа амырхәац.

* * *
Дыржгәышьеит апоет ихәыҷра адәаҿы,
Аракәын зны игара ахьҵысуазгьы.
Анышә агәы ахьылгоу рнаҩс ахәаҿы,
Дахьышьҭоу уи игәалақәа аҳәозҭгьы.

* * *
Схәыҷрашықәсқәа иахьеиԥшҵәҟьа
Срызхьаауа сҟамлацт,
Сан лыблақәа ракәхап
Урҭ ашықәсқәа сзызҵәахыз.

* * *
Адгьыл агара ԥха ҵысуеит агәадыҳәа,
Уи агара игароу ироурц цәымҭахаа.

* * *
Быԥхыӡқәа срылазар насыԥуп,
Сышәҭыцны рбаҳча сара сҭан.

* * *
Насыԥ лашак самоуп са сгәыдкыл,
Бдунеиаҿ џьарак сааизганы.

* * *
Ахәлареи ашареи ԥсҭазаарак еимаркуеит,
рыбжьара амш ҿыц салны ирыбжьоуп.

* * *
Сара сыҟоуп сыҟазаарц,
Сыдгьыл агәы ишаҭаххаз.

* * *
мыцхәы иҿыхаау аччаԥшь сшашьуа,
Сашьуеит еиҭа аҿымҭра саналоу.

* * *
Амра шәахәа зшәу, изнаало,
Аԥсабара, угәы уҽаныз.

* * *
Схьаақәа идыркараз ацәқәырԥақәа,
рҽыршьыр рҭахуп аҟәара рҽанҟьаны.

* * *
Сымшәакәа…Сышԥамшәои…
Амҳаџьырцәа нхацәеит зны иахьцаз.

* * *
жәҩангәашәԥхьара иагәашәуп ахақәиҭра,
Ахақәиҭра – аԥсҭазаара аԥсҟы.

* * *
Ҳабдуцәа рдоуҳамчоуп
Ҳмыхьшәашәарц иааҳацрыхо.

* * *
Уаҵәтәи афырхаҵа ихьаақәа неиқәҳәала,
Аҵх лашә ырлашо, ашарахь деихоит.

* * *
Аҽышьаҳа адәышьаҳа иқәуп,
Аҵх лашә еиԥш изцаӡом уи хара.

* * *
Аԥсҭазаароуп измыцәо аҽырҭынч.

* * *
шьҭа сааԥсеит ҳәагьы сызҳәашам,
Сацуп исымоу лахьынҵас.

* * *
Саԥсуара амшра цәгьарак аламшәарц,
Дырдхаҵас адырды сахагьежьуеит, схы ааздыр.

* * *
Ҳхатә гәалақәа, иаамҭоуп, аганахь ҳнарыхап,
Ҳдоуҳамч аҳра аҳҭап – доуҳала ҳзырчо.

* * *
Адырды санҵаны еиҭа абзиабара сахахоит,
Сҿахар шьҭа ишамуа еиԥш сажәыргьы ауам.

* * *
Сгәы аԥхара сшацәеит имыцхәны,
Сазымхәыцит еилызкаауаз шмаҷхоз.

* * *
ишьҭоуп нахьхьи дгьылк џьара еиқәҩа,
Ҳгәы аԥхарала уи ҳарԥсаҳәарцаз…

* * *
Ҳзыхьҵәыуа аасҭа ҳзыргәырӷьо еиҳазааит,
Ҳрыбжьазааит,
Ҳхьы рахәыцны ажәреи аҿареи.

* * *
Ажәҩан аҵкараҿы сымзаҿа хшьуп,
Акрагуп макьана уи ҭәаанӡа.

* * *
Амцабз халоит алҩа иалҵны,
Аԥырӷышқәа аҽрыцәганы.

* * *
Амшымхәла салоуп сгәаҭеиуа,
Сааԥсара аӡхыҵреиԥш ихыҵны.

* * *
Амшымхәла – аԥсҭазаара агәыҵха,
Ааԥсара – абырг ишьамхы.

* * *
тәым напыла аисра ҳалам,
Ҳа ҳмахәҿа ӷәӷәақәа еиқәҳархап.

* * *
– Ари ԥсҭазаароума?
– Алаԥшха сызҭахьада.

* * *
– Аиаша сшашьҭаз сааԥсеит.
– Уара ушиашоу удыруама?

* * *
Аиеи нас, саццароуп сразҟы. 
Амала,
Аицныҟәара ахьынӡаҳалшо сыздыруам.

* * *
Ҳанааиқәшәо ҳааиҿаччоит. 
Ҳааиԥырҵыр – Анцәа иоуп издыруа...

* * *
Схәышҭаараҿоуп сынасыԥҵәҟьа ахьыҟоу,
иҩеиуанаҵ макьаназ лҩаҵәк.

* * *
лаԥшқәак изулак сҽырцәызган,
Саауан, сеырзуа сеиханы.

* * *
Амш иагәылԥрааз анасыԥ сықәҿнаҭит, 
исҳәо сҿамшәо сгылан, сҳашҳатәраха.

* * *
рыхьанҭара сныԥшыртә
Сшьамхқәа кәадаӡамызт,
Сразҟымҩа саныҵны,
Сызцом шьҭа, афаст!

* * *
– Ухы абахоу, аҩыза,
Уабацои, иузыԥшыда?
– Сцоит сара сымҩахь,
Сызҭахыда, сызкыда.

* * *
Сышьҭақәа дмырӡырц
рҭахушәа ашьацқәа,
Аӡаӡа ныԥхьацо,
иргәыдкыл иркуп.

* * *
исыздыруам,
иаасгәыдҵаны сзыбшьуа,
Сылаԥши ахысбжьи еиԥысшьуеит…

* * *
Бзиа избо,
шәышықәса зхыҵуа,
Са сзыҳәа уи абырггьы деилкаам.

* * *
Еибагәӡуеит аԥшеи амрахәагеи,
рыбзиабара ӡы-цыԥхьны еилаҭәоит.
Аарла иҭаз зыԥсы ахәага,
Абыӷь ҩежьгьы гәыӡрак рыцәнагоит.

* * *
иабаздыруеи,
Анаҩс сара исԥеиԥшхо,
Дсызгароуп иахьанӡагьы аӡҟы.

* * *
Амч ахьыҟоу ахшыҩ мыцхәуп,
Амч ахьыҟоу зегь мыцхәуп.

* * *
Ҵәыцак аҳардан ҩы нҭоуҭәар,
Ԥсаҭоуп.
Аԥсҭазаара аныҳәаҿоуп,
Нас акруҳәозар.

* * *
иаҳмоугәышьааит макьана
ирҭынчгоу – ԥсыҭбарак,
махәҭа рацәа сырнымаало,
избоит, сырхьынҳалт.

* * *
маҟаҿамҳәаратәи аамҭа,
ихааӡа сылоуп иахьагьы.

* * *
икылԥш-кылӡырҩуа шәахәацқәак,
Схахәы рҽаларыԥсоит рыҽӡа.

* * *
Агәыбылра ашҭаҿ – аҵаҳәарҭаҿ,
Ҳаҟаз ҳԥеиԥш лаша раӡо.

* * *
Срыцуп жәҩанаҿ ҵыси ҳәыҳәи,
Ара адгьылаҿ – ак зымчым.

* * *
шьаҿа-шьаҿала сцоит
Сара иахьысҭаху,
Сахьнеиуа здыруеит,
исмаахар лабак…

* * *
Сыҟазаргьы скара-уара,
иахьанӡагьы са сеиқәхоуп.

* * *
жә-граммк…
Аԥсҭыхразы ишоу,
иамгац ауаатәыҩса сшәылоуп.

* * *
Ау дахьзымлаҟәыз игылаз,
Акьаҿ лаԥшыла иоура ишәон.

* * *
ҭыӷьӡаа ртәыла, хыла-гәыла 
ишеилаз аҵх ккаӡа идыршон.

* * *
қәыџьма жәла нхоит гәырҭәыла,
рааигәа узнеиуам ишабалак.

* * *
исҭынхо аилкаара шәҭахны 
Сышьҭақәа шәырхылозар, 
Даҟьа ҿыцк шәзаатуеит, 
Са сымҩа ахьҿахҵәаз 
Ахәы акәаԥраҿ...

* * *
Амшқәеи аҵхқәеи еиԥысшьуеит, 
рыбжьара схаԥуп сара. 

* * *
Са сгәы аԥҽыхак бгеит еиҭахгьы,
Еиҭахгьы «бӷьычрақәа» нҵәаӡом.

* * *
Ӡара еихатыр, аблахаара, 
изыбхьымӡо еиҭах са соуп.

* * *
Аԥша лабжышқәа 
Срынҟьо срылоуп,
Сшьапқәа рдысуа аҩар газгоит.

* * *
исыздыруам 
ианысзырҳәо ақәрахьымӡа,
Сыгәхьааго иԥшуп сқьашана.

* * *
Сыблақәа ррыԥҵәа аужьӡоуп, 
Сылаӷырӡқәа ҭабахьеит ишҭабара.

* * *
Саннамхӡарц сыԥсҭазаара аныхга, 
Благәы ихбалахьоу, 
ҿыц уныхшәа.

* * *
Ҽаанбзиала!
Ҵәыцақәак еимаадап,
Ҳхааз,
Ҳара еснагь ҳаԥшӡақәаз.

* * *
Слашәхеит,
Сдагәахеит,
Сҿаҳахеит,
ианбыкәу нас «сҿараамҭа» санҭысуа.

* * *
Асаби икьаасбжьеиԥш
Ак злам азы ҳмақаруа,
Ҳаибаршәо адәы ҳақәхацәеит,
иҳақым ҟаҵо.

* * *
Ҳдоуҳа амч аҳҭап –
Уи ауп нас доуҳала ҳзырчо.

* * *
Снеиуеит схы шьҭкәыцәаа, 
Сҽырласны,
Сыҟоуп азы сыдгьыл саларсны.

* * *
Аԥсуара еидаран саҵанаҵ, 
Насыԥ лашак сымоуп...

* * *
шьҭыбжьқәак раҳацәоит
Џьоукы аазқәылаз,
ихароу,
ма иааигәоу еилыргам.

* * *
Сҭаршәуп ари адгьыл агәаҵа, 
изхароу са соуп уа слаҳәыр.

* * *
Сара издыруеит ус сышмыӡуа, 
Сыӡыр, дыҟоу сзыԥшаара?..

* * *
Ҳашықәсқәа цоит нас еишьҭалан,
Алыхәҭеиԥш урҭ роуп ҳаилзыршәшәо.

* * *
х-мҩак реиԥшьырҭаҿы
Ҵәҩанҵас сарсуп,
х-мҩак реиԥшьырҭа
Сахылаԥшҩуп сара.

* * *
Агәы ауп ауаҩытәыҩса дзырҿыхо,
инаҳә-ааҳәуа дзыԥсоузеи,
иблым, иҷыҷым.

* * *
Ашьыжьтәи ашареиԥш
Ес иҿыцхо сҩызцәа, 
Ашьыжьтәи ашареиԥш 
Еснагь сышәзыԥшуп.

* * *
Сашәақәагьы сышьхақәа ирҿыҩлоит, 
шәарыцаҩҵас рымҵа сҭахар.

* * *
Кыр сызузар,
Кыр сызҳәазар,
Сыхьӡ инадкыл ирххатәуп.

* * *
Нымха-хымҵәа
Са дысгәылазаргьы сҭахым,
Саарыхрала
Сара еиԥысшьуеит ажәи аҿеи.

* * *
Сықәуп сыԥсадгьыл Аԥсны, 
Ажәлаҟьаҩ сицуп сҿарыцны.

* * *
Са сиит Ажьырныҳәаз,
ианныҳәоз Ауаа! 
Са сиит Ажьырныҳәаз, 
шәысныҳәоит Ауаа!

* * *
Аччареиԥш
Аҵәыуабжьгьы ахааны инҵәашам,
рыбжьара – аԥырра иақәиҭым аԥсаа…

* * *
Унаскьа бҳәеит, 
Быбла схымызшәа,
шьҭа сабацои,
мҩа збаӡом.

* * *
иаҳҳәап ашәа иац ирхашҭыз,
Даҽа ҿыцк наԥшьуа иахьа.

* * *
Ари адгьыл зыԥсы амкыз,
Ажәҩангьы ицәмаҷхеит.

* * *
Ҳазхылҵыз ркәал ҳа ҳазҭыҵуам,
Аԥсҭазаара захьӡугьы убри ауп.

* * *
маалықьҵас ҳарҭаалап ҳазҭаауа,
маалықьҵас ҳарԥылап иаҳҭааз.

* * *
о, иааскьеит рҳәеит 
Уи ауаҩ иуахҭа.
Уи зҳәо сразҵаауеит –
инцәақәоума?

* * *
имиц ахәыҷы ихьӡ еиԥш,
исзымдыруа ак сырххоит.

* * *
Ес-шәышықәса 
шьаарҵәырак ҳзалымҵӡеит. 
Ес-шәышықәса
Ҳҵеицәагьы ҳрылаӡоит.

* * *
Азхыҽҽа иахагылоуп ахра ҿҟьара, 
Аӡыцԥыхьқәа
Абырг ижакьеиԥш иаҿаԥсоуп.

* * *
Схәыҷра ӡыркәиқәа сашҭа нрыжьхьеит, 
ркәицқәа роуп сыблақәа рҿы инхаз.

* * *
Саб илаԥш снангылоит есышьажь,
Сануп сыӷәӷәаҟацаӡа.

* * *
иарбан мҩоу
Ауаатәыҩса ҳазнылаша,
Ҳиаанӡа ҳамԥсырцаз?.. 

* * *
Сыбмыркаран аԥҳәызба,
Ба бҩыза,
иацаахыс лаԥшыла сылбылуеит.

* * *
Ацқьара анакәха, 
Аӡыхьԥшьа ҳхыԥшылап, 
игәаҳҭап уантәи 
Ҳхаҿсахьақәа зеиԥшроу.

* * *
Ҽакала избон са сдунеи, 
Зны санқәыԥшыз, 
Санқәыԥшыз сыхдырреиԥш
Сымшқәагьы ласцәан.

* * *
Ақәроуп зегьы-зегь зыӡбо, 
Зегь зыриашо, 
Аха ииасуа ашықәсқәа 
цоит имхынҳәӡо.

* * *
Ахаареи ашареи рыбжьара, 
Уа схьиҭ-ҟәиҭуа сыбжьахеит.

* * *
Нахьхьи џьара,
Џьык амҵан,
Ахҿыхра иазыԥшушәа,
итәоуп сыԥсы,
Арака икарахаз. 

* * *
Ҳазшаз ҳанишоз иҳаимҭеит ҽа мҩак,
Зегьы ҳкылхны ҳаашьҭуп ахырҭәага.

* * *
Сзырхысуам геи-шьхеи еимданы,
икәадырны сҽыжәзаргьы аԥшалас.

* * *
мшынуп сӡаӡан сзыхҭәалаз, 
иараби, сналаӡ сышԥацеи! 

* * *
Еиԥысшьуеит аамҭа арахәыцқәа,
роура наскьарцаз хара.

* * *
Сымрагьы акрагуп, 
мраҭашәарҭа иҭашәаанӡа,

Уаҵәтәи амшоуп 
Сара еснагь зыгәра зго.

* * *
Амч сыманаҵ аҳәаақәа сырхызгақәо, 
Сцоит сара...
Сныхбаларц шәа шәыблақәа.

* * *
Сықәуп сыԥсаатәшәа
Ари адунеи.
рыбжьара сыхрамшәуп,
Сажәреи сҿареи.

* * *
Сышуаҩу еиԥшҵәҟьа сагьлакәын,
Уи алакә-дунеи сагьҭаӡоуп.

* * *
Сыҟоуп са счамҩахә ахьыршо, 
исыцуп сызхылҵыз рхыԥша.

* * *
Ас хмеигӡашьа –
Уаагыл ҳәа рымҳәаӡеит,
Егьа рзызургьы,
ишрыцәмаҷу сдырбоит. 

* * *
Уаҵәтәи амш ҳара ҳазҭаауа,
Насыԥ ҳамоуп ҳагәра агар.

* * *
Суада иҩналеит ахьычԥаԥыр,
имцаӡазаап аԥхын ниас.

* * *
Асаби иҳәҳәабжь гоит…
Сара схәаҽуеит...
Сгәыла ичараҿ
Сыбаҩ амаҵ ауеит... 

* * *
Сҟәышхар сыхәҭан шьҭа са сықәраҿ,
Аха сҟәышым, сҟәышхом уаҵәгьы.

* * *
Саауеит сара ӡӷьырак уа сҽамҭа, 
Саауеит сара, скамшәацт, саауеит.

* * *
Заҟа гәырӷьара, 
Заҟа гәаҟра сыхҭыси,
имаҷума са исҭахымкәа сызлаӡаз...

* * *
Уаҵәтәи афырхаҵа 
ихьаақәа неиқәҳәала, 
Аҵх лашә ырлашо,
Ашарахь деихоит.

* * *
Ҳаԥсҭазаара ауалыр ду иҭоуп,
Еилашуеит,
Аҩы џьбара иеиԥшха
инаҿыхәаз дашьуеит.

